
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Талархал

	Надад энэ номыг бичиж дуусгах боломж олгосон xань, xүү, oхин гуравтаа туйлын их баярлаж талархсанаа илэрхийлье. 

	Номыг бүрэн эхээр нь Mонголд хэвлүүлэх, нийтлэх, сурталчлах, уншигчдад хүргэх эрхийг өвлөн авч буй oхин Байгалмаадаа баяр хүргэж, амжилт хүсье. 

	Номын маань хавтасны зургийг сайхан хийж өгсөн зураач, зохиолч, яруу найрагч, дизайнер Лувсанжамбаагийн Мөнхтөрд, уншиж, редакторлаж монгол хэлний алдаа мадгийг хянаж өгсөн зохиолч Жанцангийн Баярхүүд гүн талархлаа илэрхийлье. 

	Надад энэ номыг бичих урам зориг хайрлаж, номыг маань байнга aсууж, олон жил хүлээсэн Монголд болон гадаадад ажиллаж, амьдардаг эх орон нэгт уншигчид, уран бүтээлч найз нөхөд болон амьдрал туршид оюун санааны түшиг болсоор яваа андууддаа баярлаж талархсанаа илэрхийлье. 

	I want to thank Suzannah Schmid – who has been part of my getting there, because without her support, inspiration and encouragement none of this would have been possible... 

	Энэ номыг бичиж байхад болон бичиж дуустал бараг өдөр бүр асууж, ярилцаж, дэмжиж, урам хайрлаж байсан анд Сузанна Шмид -д бас талархал илэрхийлье... 

	 

	Намайг энэ номыг бичиж байхад урмыг хугалж, гутааж, доромжилж, гүтгэж, басамжилж, аль болохоор хориг саад хийж байсан болон энэ сэдвээр бичсэн, нийтлэсэн зүйлсийг маань миний блогоос “хулгайлж” өөрийн нэрээр гаргаж байсан, одоо ч тэгж байгаа тэр хүмүүст бас “талархлаа илэрхийлье”!

	Мөнх Тэнгэрийн Хүчин дор Монгол Эх Орон минь сэргэн мандаж, цэцэглэн хөгжиж, Монголчууд маань бие, сэтгэл, оюун санааны эрч хүч, эрх чөлөө, аз жаргалаар дүүрэн байх болтугай!

	Их Монгол Улсыг ивээсэн Мөнх Тэнгэрийн Хүч биднийг ивээг!

	Мөнх Тэнгэрийн Хүчин дор Амьдармуй!

Өмнөx үг

	Юуны өмнө энэхүү ном нь академик судалгааны ном биш гэдгийг эрхэм уншигчдадаа сануулах нь зүйтэй болов уу. Би тийм хэлбэрээр бичье гэж бодож байсан бөгөөд, хэрэв тэгж бичих юм бол цөөн хэдэн судлаачдын гар дээрээс цааш, өргөн олны оюуны санд хүрэхгүй өнгөрч мэднэ хэмээн “болгоомжилсон” хэрэг юм. 

	Монголчууд бид өнөөдөр оюун санаа, үнэт зүйлс, ёс суртахууны хувьд дахин төрөх хэрэгтэй болоод байна. Тэгж дахин төрөхийн эхлэл бол “сайтар мартагдсан” буюу “мартуулсан” хуучин философи-руугаа эргэх явдал мөн. Энэ ном бол эсээ-роман гэдэг шиг, оюун санаа - философийн эсээ юм. 

	 Гэхдээ би энэ хүртэл ямархан замыг туулснаа товч өгүүлсүү:

	 

	Нэг. Мөнх Тэнгэр үзлийн эхлэл Монголчуудын бөө мөргөлийн ёс, мөргөл, бясалгалтай нягт холбоотой юм байна гэдгийг ойлгосон билээ. Бөө хүн өөрийн дүрслэн бодохуйн хүч, хэнгэргийн хэмнэлийн хэлбэлзлээр Байгалийн хүч - Мөнх Тэнгэр, орчлонгийн хүчтэй өөрийн бие-сэтгэл- оюуны давтамжийг тохируулах замаар юмс үзэгдэл, хүн, амьтанд нөлөөлж эдгээх эсвэл, “ эрсдүүлж” болдог гэдэг нь гарцаагүй тогтоогдсон байдаг. Миний бие энэ талаар судлах явцдаа туршиж үзэхээр шийдэн хэнгэрэг сэлт бэлдэж нэг хэсэг эрчимтэй бөөлж үзсэн билээ. Тэгээд хүн зонд үйлчилж, нөлөөлж чаддаггүй юмаа гэхэд өөрийн бие, сэтгэл, оюун санаанд нөлөөтэй байж чадах маш учир начиртай ухаан хийгээд практик юм байна гэдгийг амьдрал дээр үзэж мэдэрсэн бөлгөө. 

	 

	Хоёр. Мөнх Тэнгэр үзэл шашин байсан юм байна гэдгийг олж мэдсэн. Их Эзэн хааны үед болоод түүнээс хойших үеийнхэн Мөнх Тэнгэрийг “бурханчлан” тахиж шүтэж, өөд болсны дараа очдог орчлонгийн чанад дахь орон-диваажин мэтээр төсөөлж байв. Энэ талаар Японд амьдардаг Өвөр Монгол судлаач Гэрэлбаатар гэж хүн маш нарийн судалгаа хийсэн байдаг. Түүний судалж тогтоосон зүйлсийг та бүхэн интернэтээс хялбархан олж мэдэж чадах тул би энд цаг, зай эзлүүлэн давтах нь илүүц. Миний хувьд түүний энэхүү үзлийг эртний чигээр нь хэт шашинжуулж өнөө цагт хэрэглэх гэсэн оролдлоготой нь сaнал нийлээгүй гэдгээ өчих байна. Хэрэв тэгж шашинжуулах юм бол бас л нэг баахан “лам”, “хуурамч бөө” маягийн хүмүүс төрөх бөгөөд, хүн, тэнгэр хоёрыг холбож өгдөг зуучлагч нарын бизнес цэцэглэж, зальхай этгээдүүд Монголчуудыг итгэл үнэмшлээр нь далимдуулж оюун санааг нь боолчлох явдал гаарна гэдэг дүгнэлт хамгаас илүү түгшүүлж байлаа. Түүнээс гадна бид бол 13 - 14 дүгээр зууны “морь унаж, мод тохсон”, их талын баатрууд биш, сансар судлал, гариг хоорондын нислэг, мэдээллийн тэсрэлт болж буй эрин зуунд амьдарч байгаа тул цаг үетэйгээ дөрөө холбож явах нь өлзийтэй. Шашин хийгээд шашин хэлбэртэй үзэл суртлыг дагасан нийгэм ямагт зогсонги байдалд орж, ялзран доройтож, хоцрогддог болохыг мэдээлэлд ойрхон хэн хүнгүй мэднэ. Учир иймээс Мөнх Тэнгэр үзлийг шашин болгон дэлгэрүүлж яасан ч болохгүй!

	 

	Гурав. Ийнхүү судлан явсаар Мөнх Тэнгэр үзэл миний хувьд итгэл үнэмшил минь болсон билээ. Би шашингүйн нийгэмд өссөн, бага залуугаасаа шинжлэх ухаан, техник технологи, философи, логик сэтгэлгээнд ойрхон сурч, боловсорч, хүмүүжсэн хүн юм. Энэ номыг бичих санаа ердөө нэг л асуултаас үүдсэн билээ. Тэр нь: - Монголчууд бид философи-той юу? гэдэг асуулт. 

	Өрнөдөд олон жил ажиллаж, сурч, амьдарч явахдаа бусад монголчуудынхаа нэгэн адил Монголын Хувь Заяаны талаар байнга бодож явдаг байв. Монголын өнөөгийн байдал ямар байна? Өөдлөх дэвжихэд нь юу тус болж, бас юу саад болж байна? гэх бодол байнга зүрх сэтгэлд хадаатай. Үнэхээр Монголчууд бид философи-той юм болов уу? Байвал тэр нь юу байж болох вэ? Байхгүй бол яагаад байхгүй байна вэ? 

	Хувь хүний ч, улс нийгмийн хувь заяанд ч Итгэл Үнэмшил, Ертөнцийг үзэх үзэл чухал үүрэгтэй. 

	Янз бүрийн улс орон - соёл иргэншлүүд өөр өөрийн философитой. Баруун Европын философи, тэр нь дотроо Францын философи, Герман, Английн сонгодог ба шинэ үеийн, түүний дараагийн үеийн философи гээд л яригдах бөлгөө. Исламын орнууд философийн асар баян уламжлалтай. 

	Манай урд, хойд хөрш болох Хятад, Орос хоёр ч өөрсдийн өнгө төрх бүхий философитойг хүн бүр л мэдэх биз ээ. 

	Монголын философи гэхлээр дийлэнх хүмүүс Буддизм гэж хэлэх буй заа. Буддизм бол манай философи биш гэхэд хэцүү, мөн гэхэд хэцүү. Учир нь Эзэнт гүрний үед тухайн цагт түгэн дэлгэрч байсан бүх л шашин хийгээд түүнээс үүдэлтэй философийн урсгал чиглэлүүд Монголд нэвтэрч, олон шашны, олон гүн ухаанчид манайд аж төрж байсан нь түүхнээ бичигдэн үлджээ. 

	Гэхдээ миний энэхүү санал болгож буй гурав дахь замыг хүмүүс тийм ч амар хүлээн зөвшөөрөөгүйгээр барахгүй одоо ч эргэлзэнгүй хандсаар... 

	Монгол гүн ухаан байж болох тухай санаагаа ойр дотнынхон, анд нөхөд, алс газрын хүмүүстэй хуваалцахуйд, зарим нь “бичих хэрэгтэй!” гэх. Зарим нь “дэмий биз дээ?” гэх.

	“Бичих хэрэгтэй” гэж байгаа нөхөд: - Тиймээ, бид бүхэл бүтэн үндэстнийхээ хувьд өөрийн философитой байх учиртай. Хэрэв тийм юм байдаг бол эмхэлж, цэгцэлж, нэгтгэж хойч үедээ уламжлуулан үлдээх хэрэгтэй гэж байлаа. 

	“Бичих хэрэггүй” гэж байгаа нь: - Хүн бүр амьдралын туршдаа өөрийн гэсэн философи маягийн үзэл бодолтой болдог. Тэр нь амьдралын туршлага нь ч байж болно. Эсвэл хэн нэгнээс өвлөн авсан системтэй философи мэдлэг ч байж болно. Тэр байтугай зохиолчид, яруу найрагчид, уран зураачид, шинжлэх ухааны хүмүүс тус бүрдээ өөрийн гэсэн ертөнцтэй, түүндээ итгэж, түүгээрээ ертөнцийн хэрэг явдлыг тайлж, тайлбарлаж, уран бүтээлдээ шингээж явдаг, тийм учраас нэгдсэн нэг философи гэх зүйл байж болохгүй байх гэцгээх бөлгөө. 

	Зарим хүмүүс энэ номыг бичихийг бүр шууд эсэргүүцэн хориглож байв. 

	- Чи монголчуудад нэг үзэл суртал тулгах гээд байгаа юм биш үү?! Монголчууд буддизм, социализм, коммунизм хэмээх “шашнаас” салаад хүн бүр юунд итгэх, юуг үнэн, юуг худлаа гэж хүлээж авах, ертөнцийг аль өнцгөөс нь яаж харахыгаа хувь хүмүүс өөрсдөө шийддэг болсон! Монголоор “дүүрэн” шашны сектүүд, улс төрийн намууд бий болсон. Тэдгээр нь бүгд өөрсдийн философи, үзэл сурталтай. Энд хувь хүний сонголт л шийдэх хэрэг. Мөн дээр нь элдэв эзотерик болон оккультист бүлгүүд, бясалгалын төвүүд Монголчуудын оюун санаа, сэтгэл зүрхийг байлдан олох гэж өрсөлдөж, тэмцэлдэж байна. Хүн бүр өөр өөрсдийн итгэл, үнэмшил, ертөнцийг үзэх үзлээ өөрөө сонгодог болсон. Tийм учраас нэгэн философийн дор ордог хөг өнгөрсөн! Чи ийм юманд цаг хүчээ зарахын оронд уран зохиолоо л бичиж, орчуулж суух нь өлзийтэй гэх. 

	 Эдгээр хүмүүст би доорх байдлаар тайлбарласаар ирэв:

	 - Ер нь амьдралын болон үндэсний философи гээд яриад ирэхээр оюунлаг чанарын тухай яриа болоод явчихна. Оюунлаг буюу хүний тэнгэрлэг чанарын тухай яриа нь голдуу шашин шүтлэг, бүр цаашилбал мөргөл, бясалгал, залбирлын практик болоод ирдгийг хэн хүнгүй мэднэ. Тэр нь Христос, Будда, Аллах, Ариун Мария, Сатан бyюу Шуламс, хар болон шарын бөө, ламыг шүтэх ёс байж болно. 

	Мэдээж хэрэг ингээд ирэхлээр Үндэсний Философи гэж ярих нь утгагүй болох мэт санагдана л даа. Гэтэл бас тийм биш ажээ. Тухайн Ард түмний Tөр өөрийн үзэл сурталтай байх шаардлага бол зайлшгүй. Тэр нь тухайн үндэстний зуун зууны туршид хуримтлуулсан амьдрал - тэмцлийн туршлага, ертөнцийг үзэх үзлээс урган гарч “зурагдах”, ертөнцийн ерөнхий зураг - философи нь болж таарч байгаа юм. 

	Чухам энэхүү ерөнхий зургийн тухай л өөрийн эрэл, сурал, бодpол, бясалгалын үр дүнг та бүхэнтэй хуваалцахаар өргөн барьж байгаа минь энэ. Тэр ерөнхий, олон талыг багтаасан “зураг” “Мөнх Тэнгэр”, “Мөнх Тэнгэрийн Хүч”, “Мөнх Тэнгэрийн Хууль”, тэдгээрийн дор хөрвөх, хувьсах, хувирах,, цэцэглэх “Амьдрал” гэсэн ойлголтуудаар илэрхийлэгдэж байгаа билээ. 

	Эцэст нь хэлэхэд мэргэн уншигч та бүхний гэгээн оюун ухаанд өргөн барьж буй номыг маань тольдох явцад хэлэх гэсэн санааг маань эргэцүүлэн тунгааж, өөрийн бодол саналаа харамгүй хуваалцах аваас зохиогч миний зүгээс баяртай хүлээн авахын зэрэгцээ олон олон он жилүүдэд сэтгэлээ чилээж энэ замаар алхсаны хэрэг бүтэх болно. 

	Мөнх Tэнгэрийн Xүч үеийн үед Монголыг ивээж байх болтугай!

	 

	 

	Итгэл үнэмшил - Ертөнцийг үзэх үзэл

	 

	Нийгэм, үндэстэн, хувь хүнд ямар нэг нэгдмэл ертөнцийг үзэх үзэл, итгэл үнэмшлийн систем, үзэл суртал байх шаардлагагүй гэж үзэх улс буй. 

	Ийм хүмүүсийн тоо Монголд өдрөөс өдөрт нэмэгдсээр буй нь нүднээ илт. Тэд үүнийг зөвтгөхдөө хувь хүний үзэл бодлын эрх, эрх чөлөө гэдэг зүйлийг ярих бөгөөд хувь хүн бол нийгмээс тусдаа өөрийн гэсэн үзэл бодолтой байх ёстой гэж хэлнэ. 

	Хорвоо дэлхий нарийн нийлмэл үйл явцуудын орооцолдоо. Хэзээ ч юу ч болж, өрнөж болно. Үйл явцын хэтийн төлөв, хэзээ эхлээд хэзээ дуусахыг мэдэхэд туйлын бэрх. Ертөнцийн түмэн зүйл, буман явдал хэрхэн өрнөхийг хэн ч үл мэднэ. Баримжаалах боломжгүй мэт. Тийм учраас ихэнх хүмүүс өөрийн амьдралын туршлага, ахуйн хүрээний мэдлэг, мэдээллээрээ хязгаарлагдаж явах нь нийтлэг. Энэ их эрээлжлэх, эрэмбэ цэгцгүй ертөнцөд ер нь нийтлэг зүй тогтол, ерөнхий тойм байна уу гэж хүн төрөлхтөн өөрөөсөө асууж иржээ. Үндэстэн бүхэн өөр өөрийнхөөрөө хариулсан байдаг. Энэ бол тэдний энэ ертөнцөд баримжаалах баримжаа нь юм. Чухам хэр зэрэг үнэн мөн болохын шалгуур нь амьдрал өөрөө. Тэмцэл өөрөө. Чухам үүний тулд л ертөнцийг үзэх үзэл, философи буй болж хөгжиж, сайжирч явах учиртай. Нэгэнт ертөнцийн ерөнхий зураг байгаа тул, аливаад хандах итгэл үнэмшлийн тухай яриа зайлшгүй гарна. 

	 Итгэл үнэмшил бол харанхуйд барих бамбар, гэрэл гэгээ. Хүн ямар нэг үйл хийх, шийдвэр гаргахдаа тухайн зүйлийн тухай батлагдаж нотлогдсон мэдлэг, үзэл бодолд тулгуурладаг. Энэ нь тэр хүний итгэл үнэмшлийн шалгуур болдог. Худал мэдээлэл, мэдлэгт тулгуурласан бол зорьсон зорилго хэрэгжих магадлал тэгтэй тэнцээд явчихна. Тийм учраас итгэл үнэмшил бол хүний үйл ажиллагааны хамгийн чухал зүйлийн нэг. Бодит байдлын үйл явцыг хөтлөх удирдах гол хүчин зүйл бол итгэл үнэмшил. 

	Энэ итгэл үнэмшил нь нийгэмд ухамсартай, зорилготой, төрийн хүчээр түгэн дэлгэрээд ирэхээрээ үзэл суртал болоод явчихна. Бүхэл бүтэн нийгэм тэрхүү итгэл үнэмшлийн дор, нэгэн тугийн дор нэгдэж, удирдагдаж, хөтлүүлж оршин тогтнож, хөгжиж дэвжиж, хүн төрөлхтөнтэй оюуны болон материаллаг соёлоо солилцон цуг урагшлах боломжтой. Хүн төрөлхтний нийтлэг үзэл бодол, үнэт зүйлтэй харшилсан, хүнийг хүн бус болгодог үзэл суртал гэж бас байна. (коммунизм, капитализм, материализм, либерализм... г. м) Эдгээр үзэл сурталд сайн юм байв ч бас саар замаар хэрэгжүүлэх гэж оролдсон нь тэднийг хэрэгжих боломжгүй болгосон гэж үзэж болно. 

	Хэн нэгэн хүнээс аливаа хүн итгэл үнэмшилтэй байх ёстой юу? Үгүй юу? гэж асуувал, Итгэл үнэмшилгүй байх ёстой гэж хэлэх хүн цөөхөн гарах байх. 

	Тэгвэл итгэл үнэмшил гэж юу болох, тэр нь хүний өдөр тутмын амьдралд ямар хэрэгтэй болох тухай энд товчхон хэлэлцье. 

	Итгэл үнэмшил. Энэ бол маш чухал сэдэв. Учир нь харанхуйд гар чийдэнгүй, ширэнгэн ойд газрын зураг, ядахдаа луужингүй явах нь хэцүү. Xэрэв энэ бүхнийг гартаа барьсан бол тэр хүн сандарч тэвдэх юу ч байхгүй, өөртөө итгэлтэй аян замаа үргэлжлүүлэх нь мэдээж. Итгэл үнэмшил бол амьдралд баримжаалах хэрэгсэл юм. Энэ бол зорилго биш, энэ бол хэрэгсэл. Итгэл үнэмшилтэй болохыг зорьж болно. Энэ нь оюун санааны эрлийн нэг хэсэг. Элдэв ном, шашин, философи судалж болно. Эцэст нь түүнийгээ амьдралд тохиолдох гүн шугуй, гол мөрөн, даваа нугачааг гэтлэхдээ хэрэглэхгүй юм бол ямар ч итгэл үнэмшил хэрэггүй эд байх нь ойлгомжтой. 

	Бид үр хүүхдүүддээ өөрсдийн амьдралын туршлага, итгэлтэй найдвартай гэсэн бодол санаа, үзлийг өртөөлөн дамжуулахыг хичээдэг. Тэр бүхэн зарим үед эсэргүүцэл, тоомжиргүй байдал, үл хүлээн зөвшөөрөх байдалтай тулгардаг. Учир нь амьдрал аль хэдийн өөрчлөгдөж, нэгэн үеийнхний амьдралд баримжаа болж байсан итгэл үнэмшил хуучирсан байдаг. 

	Итгэл үнэмшил ингэж өөрчлөгдөөд байдаг юм бол аль нэг итгэл үнэмшлийн тухай ном бичих ямар хэрэгтэй юм? гэж асууж болох. Тухайн цаг үе буюу нийгмийн бодит байдлын тухай итгэл үнэмшил, бодол санаа бол өөрчлөгдөн хувьсаж байх учиртай. Харин ертөнцийн мөн чанар, хүний амьдралын зорилго, утга учрын тухай ойлголт итгэл үнэмшил үеэс үед, үрээс үрд дамжин хөгжиж сайжирч, шинэ утга агуулгаар баяжиж, хувь хүний болоод тухай үндэстний орчлонд баримжаалах түгээмэл баримжаа, оюун санааных нь бамбар болсон бол өөр хэрэг!

	Итгэл үнэмшил маш чухал! Итгэл үнэмшил нь хүнд аливааг амжилттай хийх, гүйцэтгэх боломжийг өгдөг. Хүн итгэл үнэмшилгүйгээр итгэлтэй хөдөлж, урагшилж чаддаггүйг бид амьдралын туршлагаараа мэднэ. Гал халуун гэдгийг мэдэхгүй хүүхэд халуун цог барьж авахдаа үл эргэлзэх, харин халуун гэдгийг нь мэдээд авсан цагт түүнд хүрч болохгүй гэдэгтэй бүрэн итгэлтэй болно. 

	Орчин үеийн шинжлэх ухаан, тэр дотроо хүний уураг тархийг судалдаг неирологи хүн чухам ертөнцийг хэрхэн яаж таньж мэддэг, мэдлэг мэдээллийг яаж, ямар замаар олж авч байгааг таньж мэдэж амжаагүй л байна. 

	Ямар ч байсан батлагдаж, нотлогдож, амьдралд хэрэглэгдэж, шалгагдсан мэдлэг мэдээлэл аливаа хүний итгэл үнэмшлийн үндэс суурь болдог нь гарцаагүй. Жишээ нь нар бол тэр чигээрээ халуун цөмийн урвалын “тогоо” юм гэдэг нь сансрын физик хэмээх шинжлэх ухаанаар тогтоогдсон байдаг. 

	Мэдлэг хийгээд Итгэл үнэмшил хоёр хоорондоо ялгаатай гэж үзэх хүмүүс ч буй. Энэ нь мухар сүсэгтэй итгэл үнэмшлийг адилтгаж ойлгосонтой холбоотой. Хүн аливаа юмс үзэгдлийн талаар нухацтай, үндэслэлтэй мэдэж авсны үр дүнд итгэл үнэмшил төлөвшиж тогтоно. Тэгэхээр мэдэх, мухар сохроор итгэх хоёр бол хоёр ондоо ойлголт юм. 

	Түүнээс гадна үндэслэлтэй итгэх, үл итгэх - эргэлзэх хоёр хүнийг байнга дагадаг билээ. Итгэл үнэмшил, гагцxүү баталгаа нотолгоотой итгэл үнэмшил л хүнийг аливаа үйлийг зоригтой барьж авах боломж олгодог. Тийм учраас энэ ертөнцийн тухай үнэн зөв төсөөлөлтэй болж авах нь хамгаас чухал. 

	Энэ ном миний олон жилийн турш бодож боловсруулж, ажил, амьдралдаа хэрэглэж ирсэн итгэл үнэмшлээ та нартай хуваалцах гэсэн оролдлого юм. 

	Энэ маань надтай адил итгэл үнэмшилтэй хүмүүст ч хэрэг болж мэднэ гэж бодсон билээ. Xэрэв тэдгээр хүмүүс энд өгүүлснийг оюун ухаан, сэтгэл зүрхээрээ тунгаан бодож, ажил амьдралдаа удирдлага болгох аваас энэ итгэл үнэмшил нь бас тэдний ч итгэл үнэмшлийг баяжуулж хөгжүүлэх нь дамжиггүй. Хүний итгэл үнэмшил гэдэг олон янз. Энэ дэлхий дээр 7 миллиард хүн амьдардаг гэж байгаа. Тэгвэл 7 миллиард итгэл үнэмшил байхыг үгүйсгэх аргагүй юм. Учир нь хүн гэдэг хэдийгээр нийгмийн ижил орчин, соёлын нэг үнэт зүйл дор амьдрах болов ч уг чанартаа давтагдашгүй бодгаль байдаг билээ. Жишээ нь шашин, философи, шинжлэх ухааны итгэл үнэмшлээс гадна, амьдралын туршлага гэж бас нэг томоохон итгэл үнэмшлийн суурь байдаг. 

	Эдгээр нь хүний амьдралын үе шат бүхэнд шинэчлэгдэн өөрчлөгдөж байдаг. Тэр байтугай оршин сууж буй улс орноо хүртэл өөрчилж, нүүж суухад өөрчлөгдөж байдаг байна. Итгэл үнэмшил тухайн хүний ертөнцийг үзэх үзлийн цөм нь юм гэж хэлж болно. Зарим хүмүүс баримт нотолгоогүй зүйлд их амархан автдаг. Жишээ нь далдыг харж болно, ид шидийн хүч байдаг гэхчлэн зүйлд итгэж үнэмшсэн байдаг. Гэтэл тэр бүгд нь бидний гүйцэд таньж мэдээгүй, таамаглал төдий, сэтгэлийн хөдөлгөөн, айдас хүйдсээрээ хүлээж авсан юмс үзэгдэл, тэдгээрийн тухай мэдээлэл байх жишээтэй. Би тийм зүйлд итгэдэггүй. Учир нь итгэл үнэмшил төрүүлж, үнэн болох нь тогтоогдсон мэдлэг мэдээллийг буй болгодог шинжлэх ухааны арга зам гэж буй. Тийм замаар хуримтлагдсан мэдлэг мэдээлэл бол үнэний магадлал өндөртэй гэж үздэг. 

	Ийм замаар буй болсон мэдлэгийн жишээ бол нарны энергийн тухай ойлголт байна. Манай гариг дээрх бүх үйл явцыг бүтээж, амьдруулж, тэжээж тэтгэж байдаг тийм энерги бол нарны энерги. Үүнийг шинжлэх ухааны туршилтаар, ажиглалтаар, хэмжилтээр, задлан шинжилгээгээр түм буман удаа шалгаж баталчихсан зүйл. 

	Нарнаас манай гаригт үзүүлэх нөлөө, бусад гаригуудтай харилцан үйлчлэх энергийн харилцан үйлчлэлийн тухай мэдлэгийн систем нь онол болоод явчихна. Онол гэхээр л зарим хүмүүс хэдэн арван хуудас, эсвэл боть боть номыг төсөөлдөг. Гэтэл тэр нь тийм биш юм. Цөөн хэдэн мөрөөр ч илэрхийлэгдэж болдог. Жишээ нь:  томьёог ч онол гэж хэлж болно. 

	Үүнтэй адилаар шинжлэх ухааны нийтлэл, түүхийн ном судар, улс төрийн анализ-задлан шинжилгээ, хувь хүний намтар гэх мэт нь бүгд л тухайн хүний итгэл үнэмшлийн илрэл болдог. Эдгээрийг уншиж судлах замаар бусад хүмүүс - уншигчид бас өөр өөрсдийн итгэл үнэмшлийг хөгжүүлж, засаж залруулж, өөрчилж, баяжуулж байдаг нь хэн хүнд ойлгомжтой асуудал билээ. Уран зохиол ч тухайн зохиолчийн итгэл үнэмшлийг дүр, дүрслэлийн чанаддаа хадгалж байдаг. 

	Хүн өөрийн итгэл үнэмшлээ өөрчлөхийг нь өөрчилж, сайжруулж байнгын бүтээлч эрэлд хатаж байдаг. Итгэл үнэмшил бол өөрчлөгдөж байдаг зүйл. 

	Та чухам юунд итгэдэг вэ? Таны итгэл үнэмшил юу вэ? гэж хэн нэгнээс асуувал тэр хүн гайхах байх л даа. Та юу ярина вэ? Өнөөгийн их мэдээлэл, мэдлэгийн эрин зуунд ямар ч хүн, юунд ч итгэх боломж байна шүү дээ гэж хариулах биз. Үнэхээр юунд ч итгэж болно. Бас итгэж болохоор болсон цаг. Бурханд итгэж болно, буг чөтгөрт ч итгэж болно. Буг чөтгөрт итгэгчдийн сект - нийгэмлэг байдаг гээд л боддоо. Зарим хүмүүс харь гаригийнханд итгэж байна, шинжлэх ухааны мэдлэг мэдээлэлд итгэx гэх мэт итгэл үнэмшлийн хэлбэр, төрлийг тоочоод байвал барагдашгүй юм болох нь мэдээж. 

	Итгэл үнэмшлийг ертөнцийг үзэх үзэл гэдэг утгаар нь авч үзвэл шашин, философи, шинжлэх ухааны болон шинжлэх ухааны бус, бас хуурамч шинжлэх ухааны, үлгэр домгийн, мухар сүсгийн гэж хувааж үзэж болно. 

	Бас итгэл үнэмшлийг туршлага гэж үзэх хүмүүс ч байна. Амьдралын туршлага бол хүний итгэл үнэмшлийн суурь - фундамент болоод явах ч буй. Жишээ нь монгол малчин, нүүдэлчин хүн гэрээрээ дүүрэн ном хураачхаад түүнийгээ судлаад суудаггүй. Харин байгаль дэлхийн байдал, хүн, мал амьтны амьдрал аж байдлыг ажиглах мэдрэх замаар маш бодгаль, өөрийн гэсэн итгэл үнэмшлийг буй болгодог. Тэр нь шашин, философийн гэхээсээ илүүтэйгээр амьдралын туршлага нь байх бөлгөө. 

	Тухайн хүний хаана амьдарч байгаа болон, ямар сувгаар мэдлэг мэдээлэл хуримтлуулж байгаагаас хамааран итгэл үнэмшил нь байнга өөрчлөгдөж шинэчлэгдэж байх нь буй. 

	Бас зарим хүмүүс компьютерын виндоус программаа байнга шинэчлэх мэт оюун санааныхаа “программ”- итгэл үнэмшлийг шинэ мэдээ мэдлэг, мэдээллээр шинэчлээд, хэрэг гарвал урьд өмнө баримталж байсан үзэл бодол, ертөнцийг үзэх үзэл, итгэл үнэмшлээсээ татгалзах ч явдал гардаг. Коммунист - социалист дэглэмд өсөж хүмүүжсэн бид хар багаасаа тэр нийгмийн системийн ялалтад туйлын итгэж байлаа. Гэтэл систем нэг л биш болоод ирэхэд өөр хувилбар, өөр систем байж болохыг мэдэж түүнийг буй болгох арга зам хайж, тэмцэхдээ түүний эсрэг үзэл суртал, либерал итгэл үнэмшлийг эргэлзэж тээнэгэлзэх юмгүй хүлээж авч байлаа. Гэтэл одоо либерал үзэл санаа ч ертөнцийг үзэх зөв үзэл онол биш болох нь амьдралаар нотлогдож байгаа билээ. Энэ бол ердөө л нэгэн үзэл суртал төдий ажээ. Ер нь аливаа хүний итгэл үнэмшил өөрчлөгдөж, хувьсаж явдаг нь ойлгомжтой. 

	Хүүхэд байхдаа үлгэр домгийн ертөнцөд итгэдэг байгаад хожим сургууль соёлын үр дүнд тэр бүхнээ орхидог нь оюунт хүний зам. 

	 Шинжлэх ухааны мэдлэг, шашин, философи түүнийx нь оронд ирнэ. 

	Түүнийг юуны өмнө өөрийн амьдралын туршлага болон өөрт буй бусад мэдлэг туршлагатай харьцуулж, бодож тунгаасны эцэст хүлээж авна. Бусдын санал бодол, шүүмжийг бас сонсоно. Тэгж байж тэрхүү мэдлэг мэдээллийг өөрийн ажил хэрэг, шийдвэр гаргахдаа хэрэглэнэ. Ер нь бол ингэх ингэх ч ёстой билээ. 

	Аливаа хүний итгэл үнэмшил бодит байдлыг хүлээж авах, тэрхүү нөхцөл байдалд тохирсон хариу үйлдэл хийх, үйл явдлын ирээдүйг харахад, хийж хэрэгжүүлж байгаа юмныхаа үр дагаврыг ухаарахад маш чухал үүрэгтэй. 

	Бидний итгэл үнэмшил аливаа үйл явцын өрнөлийг урьдчилан харах, тайлбарлах, шинэ зүйл бүтээх, түүнээсээ урам зориг авах, өөдрөг эерэг мэдрэмжийг олох, өөртөө итгэх итгэлийн тулгуур багана болж байдаг. Хүн байхад итгэл үнэмшил маш чухал гэдгийг хүн бүр мэднэ. Гэхдээ итгэл үнэмшлийг бид хэрхэн олж авдаг, хаанаас олж авдаг нь бас сонин. 

	Бидний итгэл үнэмшил бол бидний оюун санааны бүтээл, "тайлбар" юм. Зарим хүний итгэл үнэмшил аль хэдийн буй болж, тогтворжиж, хэдэн мянганы нүүр үзсэн шашин суртал, гүн ухааны нөлөөнд буй болж бүрэлдэнэ. 

	Зарим нь эцэг өвгөдийн амьдралын туршлагын нөлөө, тэдгээрийг амьдралдаа хэрэглэх ашиглах явцад бүрэлдэнэ. Зарим хүн зургаа дахь мэдрэхүйн замаар олж авсан мэдлэг мэдээлэл гэх зүйлд итгэнэ. 

	Түүнийгээ бүр математик загварчлалаар баталж нотолсон байх жишээтэй. 

	Хүн өөрийн итгэл үнэмшлийн тухай ярих тайлбарлахдаа амьдралд нь чухам ямар үүрэг гүйцэтгэсэн тухай ярьдаг. Тэр зургаа дахь мэдрэхүйгээр олж авсан мэдлэг мэдээллээ амьдралыг маань өөрчилсөн гэж ярих нь их буй. 

	Гэтэл өнөөгийн шинжлэх ухаан тэрхүү зургаа дахь мэдрэхүйг хүний зөн билэг юм байна гэж тайлбарладаг. Хүн ертөнцийг логик аргуудыг хэрэглэж танин мэдэхээс гадна зөнгөөрөө бас таньж мэддэг. Энэхүү зөнгөөрөө мэдэх явцад олсон мэдлэгээ заавал логик хэлбэрт оруулан буулгадаг. Ингэж хүний мэдлэг - итгэл үнэмшил шинэчлэгдэж баяждаг байна. 

	Шинжлэх ухааны хүмүүс аливаад учир шалтгааны уялдаатай, логиктой хандахыг урьтал болгодог болов ч тухайн судалж буй зүйлийнхээ талаар хийсэн таамаглал, тайлбараа бас үнэн юм шиг байна гэж "мэдрэх - совин нь татах" үе бас байдаг байна. Энэ мэдрэхүйн үр дүнд урьд өмнө хөдөлшгүй үнэн гэж тооцогдож байсан онол, номлол, догма-г “балгас” болгох шинэ үнэн, шинэ санаа буй болсоор иржээ. Шинэ үзэл санаа хувь хүн, нийгэм, хүн төрөлхтний амьдралыг өөрчлөх чадалтай үзэл санаа байх ч тохиолдол цөөнгүй. 

	Олонх тохиолдолд бид өөрсдийн оюуны ертөнцийг бүтээдэг. Ингэж бүтээхдээ аливаа мэдлэг мэдээллийг өөрийн амьдралаар шалгаж байж, өөрийн туршлагатай харьцуулах, эсвэл эсрэг үзэл санаатай маргах, мэтгэх, шалгах турших, батлах нотлох замаар бүтээдэг. Yүнийг логик аргаар танин мэдэхүй гээд байгаа юм. Дээр нь тухайн үзэл санаа, шашин шүтлэг, шинжлэх ухааны хүмүүс, мэргэшсэн, мэдлэгжсэн хүмүүсийн тайлбар зөвлөгөө бас чухал үүрэгтэй. Итгэл үнэмшлээ солих, хөгжүүлэх, оюун санааны ертөнцөө буй болгох зам амаргүй зам. Гэхдээ хүн бүр л ертөнцийг аль болох зөв таних, тайлбарлахыг хичээж явдаг. 

	Хүн төрөлхтний олон мянганы турш хуримтлуулсан мэдлэг мэдээлэл бол тортой төстэй юм. Хоорондоо ямар нэг байдлаар холбогдож, сүлжилдсэн байдалтай. Нэг зангилаа нь мэдлэг мэдээллийн нэг тогтворжсон салбар гэж үзэхэд нөгөөтээгүүр заавал холбогдсон байдаг. Бие биедээ нөлөөлнө гэсэн үг. Энэ холбоог хөөсөөр яваад хүн өөрийн гэсэн итгэл үнэмшил, үзэл бодлын системийг бүтээдэг байна. Зарим хүмүүс системчлээгүй итгэл үнэмшилтэй байх нь бас буй. Энэ төрлийн итгэл үнэмшил нь бас хэт хялбарчилсан тойм төдий, армаг тармаг мэдлэг мэдээллийн цуглуулга болж байдаг. 

	Бодит байдал, орчлон ертөнц бол систем гэж үзэх үзэл буй. Тэгвэл тэр тухай бидний мэдлэг мэдээлэл, итгэл үнэмшил системтэй байх учиртай гэсэн логик үр дагавар, шаардлага гарна. 

	Бодит байдал байнга хөгжиж өөрчлөгдөнө. Түүнийг дагаад үг хэл байнга шинэ үг хэллэгээр баяжиж байх зүй тогтолтой. Бас зарим үндэстэнд байдаг үг, нөгөө үндэстэнд байхгүй байх, зарим цаг үед огт байгаагүй үг, өөр цаг үед буй болох гэх мэт нарийн юм их буй. Жишээ нь 16 дугаар зуунд компьютер гэдэг үг байсангүй. Бид бодит байдлын тухай төсөөллөө үгээр буулгаж, тайлбарлаж, эсвэл түүнтэй төстэй загвар, туршилт сэлтээр орлуулж байж таньж мэддэг. 

	Бид бас туйлын үнэнийг танин мэдэхийг зорьдог. 

	Tуйлын үнэн гэдэгт бид өөрчлөхийг хүсдэггүй, хатуу баримталдаг үзэл бодлоо оруулдаг. Бид түүнээс хэзээ ч татгалзахыг хүсдэггүй тэр мэдлэг мэдээллээ миний туйлын итгэл үнэмшил - үнэн гэж үздэг. Жишээ нь, ертөнцийг Бурхан бүтээсэн гэх мэт. 

	Үнэн бол хүч юм. Үнэнд тулгуурласан итгэл үнэмшил бол бас хүч! Хүмүүс янз бүрийн замаар итгэл үнэмшилтэй болдог. Tэр нь заавал шинжлэх ухааны үндэстэй, шинжлэх ухааны арга хэрэгсэл хэрэглэсэн итгэл үнэмшил байх албагүй гэж үздэг хүмүүс ч буй. 

	Эгэл хэсгийн судлаач физикчид орчлон тэр чигээрээ электрон, кваркаас бүрджээ, тэр нь явсаар байгаад ямар ч биегүй, хэлбэлзэл, долгионы хэлбэрээр орших "хоосон чанартай" юм байна гэж онолын хувьд ч, туршилт шинжилгээний үр дүнд ч тогтоожээ. Гэтэл 4000 жилийн тэртээгээс буддистүүд хоосон чанарын тухай хэлэлцcээр ирэв. Ийнхүү шинжлэх ухаан, шашин хоёрын итгэл үнэмшил огтлолцож байх жишээтэй. Гэтэл зарим шашин номлол бас өөрсдийн итгэл үнэмшлийг халдашгүй, өөрчлөгдөшгүй, маргашгүй үнэн хэмээн дархан цааз тогтоосон байх нь буй. Шинжлэх ухаан ийм зүйлийг үгүйсгэдгээрээ хүний өдөр тутмын амьдрал ахуйд илүү ойр байдаг. 

	Хүний оюун санаа, уураг тархи гэдэг компьютертой их төстэй юм. Аливаа компьютер үйлдлийн систем гэх виндоус программтай ирнэ. Хүнтэй харьцуулахад хүний ген-ийн программ гэж бас буй. Хүн компьютер худалдаж аваад өөрийн ажил албанд хэрэгтэй шинэ программууд суулгаж, хэрэглэхгүй программ сэлтийг арилгадаг. Тэгвэл нийгэм шинэ хүнийг хүлээж аваад эхлээд гэр бүлийн хүрээнд, дараа нь сургууль цаашлаад ажил албаны хүрээнд түүнийг шинээр программчилж, янз бүрийн итгэл үнэмшил, зан заншил, үзэл санаагаар “программчилна”. Компьютертой харьцуулахад хүн өөрийгөө удирдах, сонголт хийх чадвартай тул түүнд суулгаж буй зүйлсээс авахыгаа авч, хаяхыгаа хаяж өөрийн гэсэн ертөнцийг үзэх үзэл, итгэл үнэмшлийн кодуудыг өөрөө өөртөө суулгана. Нийгэм, үндэстний программ байнга өөрчлөгдөнө, түүнийг дагаад тухайн хүнийх ч бас өөрчлөгдөж шинэчлэгдэнэ. 

	 Яг л компьютерын хард диск дээрх мэдээлэл өөрчлөгдөж шинэчлэгддэгтэй адил процесс. Хүн ингэж оюун санааны хувьд баяжиж хөгжихийн хэрээр амьдралд тулгарсан элдэв хүндрэл, бэрхшээлийг даван туулах хүчирхэг программтай болдог гэж хэлж болно. Зөвхөн хувь хүн ч биш. Үндэстэн. Хүн төрөлхтөн. Өнөө цагт хүн төрөлхтний оюун санааны параллель ертөнц нь “Интернэтийн” сүлжээ болжээ. Энэ сүлжээг хүний уураг тархины эд эсүүдийг дахин программчлах сүлжээ болгон ашиглах болж. Хүн өөрөө ч энэ сүлжээний салшгүй хэсэг болон хувирсан байна. Бид ийнхүү компьютерын системийн хэсэг болсноороо түүнтэй улам л төстэй болсоор байна. Оюун санааны ертөнцийн шинэчлэгдэх, шинэ шинэ программ, мэдээллүүдээр баяжих хөгжих, тэлэх нь яг компьютер шиг болсоор... 

	Энэ нь хүнд технологийн хүчээр аливаа итгэл үнэмшил – программыг өөрт нь ч мэдэгдэлгүй суулгах боломжтой болж байна гэсэн үг. Тийм учраас бид өөрийн үндэсний программыг өөртөө суулгах нь зүй!

	Хүмүүс өөртэйгөө адил итгэл үнэмшилтэй хүмүүсийг эрж хайж явдаг. 

	Ийм л зорилгоор та бүхэнтэй Мөнх Тэнгэрийн тухай үзэл бодол, итгэл үнэмшлээ хуваалцахыг зорьсон билээ. Миний энэ итгэл үнэмшил монголчуудын түүхийн хамгийн хүчирхэг үед үүсэж буй болоод, хожим бусдын нөлөөн дор шахагдсаар байгаад мартагдах, компьютероор бол арчигдах шахсан программ, кодууд байгаа юм. Би энэ номыг академик хүрээнийхэнд зориулаагүй тул, түүх, шинжлэх ухааны нэр томьёо, хэллэгийг аль болох хэрэглэхгүй байхыг зорилоо. 

	1. Мөнх Тэнгэр – Бүтээлч Орчлон

	 

	Бурхан гэж байхгүй! Мөнх Тэнгэр л гэж буй! Мөнх Тэнгэр бол үзэгдэх хийгээд үл үзэгдэх гэрэл гэгээ. Жинхэнэ бодит байдал. Оршихуй! Мөнх Tэнгэрийн Хүч бол энэхүү үзэгдэх хийгээд үл үзэгдэх гэрэл гэгээний урсгал - хөдөлгөөн. Энэхүү урсгал-хөдөлгөөний зүй тогтол бол орчлонгийн бүтээлч чанарын хууль юм. 

	Мөнх Тэнгэрт шүтнэ гэдэг бол дээрх гэрэл - гэгээг (энергид) шүтнэ гэсэн үг! Хүссэн ч хүсээгүй ч бид энергид шүтэж амьдардаг!

	Мөнх Тэнгэрийн Хүчин дор гэдэг бол Амьдралыг бүтээгч, тэтгэгч, эвдэгч эрч хүч, энергийн хүчин дор амьдарна гэсэн үг. Амьдрал Мөнх Tэнгэрийн Хүчний бүтээлч чанар (хөдөлгөөн) -ын үр дүн, илрэл нь юм. Энэхүү бүтээлч чанарын хууль нь ямагт даван туулах, ялан дийлэх үйл явц байдаг. Тийм учраас амьдралынхаа туршид өөрийгөө даван туулж, хөгжүүлж, өөрчилж амьдрах учиртай болох нь эндээс харагдаж байна. Чухамдаа ийм амьдрал бол ёс суртахуунтай, зөв амьдрал юм. Зөв амьдралын замыг сонгосон хүн бол бүтээлч хүн юм. Бүтээлч хүний эсрэг чанар бүхий хүн бол бэртэгчин хүн болно. 

	Мөнх Тэнгэрт шүтэж, Мөнх Тэнгэрийн Хүчин дор, Мөнх Тэнгэрийн Хүсэл- Зоригийг хэрэгжүүлэн амьдрах гэсэн үг байдаг. Шүтэх дээдлэх зүйлгүй хүн бол хүн биш. Мөнх Тэнгэрт шүтнэ гэдэг бол агуу бүтээлч орчлонд, түүний түмэн илрэл болох түмэн бодис байгальд шүтэж амьдарна гэсэн үг. Энэ нь чухамдаа Мөнх Тэнгэрийн Хүчин дор амьдарна гэсэн үг. Юуны тулд амьдрах вэ? Мөнх Тэнгэрийн Хүсэл зоригийг хэрэгжүүлж амьдарна гэсэн үг. Энэ бол амьдралын бүтээлч зарчим билээ. Амьдрал бол даван туулах - ялан дийлэх үйл явц мөн. Даван туулах гэдэг нь өөрийгөө, өрөөлийг (дайснаа), өөрчлөлт шинэчлэлд саад болж байгаа бүхнийг даван туулна, ялан дийлнэ гэсэн үг. 

	Мөнх Тэнгэрийн Хүчийг олно гэдэг нь ид шидийн хүчийг олно гэсэн үг биш. Мөнх Тэнгэрийн Хүч нь бидний амьсгалж буй агаар, идэж ууж буй хоол хүнс, байгалийн хүчээр дамжин тэртээ тэргүй бидэнд “олддог” хүч. Бидний бие дэх эрчим хүч, Мөнх Тэнгэрийн Хүчээр сэлбэгдэж, шинэчлэгдэж байсан тохиолдолд бид эрүүл саруул эрч хүчтэй, бүтээлч, эрх чөлөөтэй, аз жаргалтай байх боломжтой. Амьдрал маань тэгш зөв, эрүүл саруул байгаа л бол бид өөрсдийгөө Мөнх Тэнгэрийн Хүчинд ивээгдэж байна гэж, бие биедээ Мөнх Tэнгэрийн Хүч ивээг! хэмээн ерөөж мэндчилж баймаар санагддаг. Энэ бол бид бие биедээ эрч хүч, эрх чөлөө, аз жаргалыг ерөөж байгаа хэрэг юм. 

	Орчлонгийн бүх юмс Мөнх Тэнгэрийн Хүсэл зоригт захирагдаж, оршин тогтнож, өөрчлөгдөн шинэчлэгдэж байдаг билээ. 

	Мөнх Тэнгэр буюу Орчлон бол хэмжээ хязгааргүй, их энергийн амьд далай юм. Энэхүү энергийн урсгалыг Мөнх Tэнгэрийн Хүч гээд байгаа юм. 

	Орчлон - Мөнх Тэнгэр бол Бүтээлч гэж би ярих дуртай. Мөнх Tэнгэрийн Хүч бол түмэн зүйлийн энергийн “далай”. Энэхүү энергийн далай үргэлж долгилж, давлагаалж, хөдөлж, тэсэрч, дэлбэрч, оволзож байдаг. Энэ далай бол цaг хyгацаа, орон зайгаар хэмжигдэх боломжгүй энергийн ертөнц мөнхөд хөдөлж, хөрвөж, (хорвоо?) байх явцдаа янз бүрийн энергийн хослол үүсгэж бидний зургаан мэдрэхүйд өртөх түмэн юмс үзэгдлийг бүтээдэг. Тэрхүү бүтээлийн нэг нь бид өөрсдөө билээ. Бидний төрөх, амьдрах, үхэх үйл явц бол Мөнх Тэнгэрийн хөдөлгөөний үр дүн. Хүн бол Мөнх Тэнгэрийн дээд бүтээл нь юм. Тийм учраас хүнд орчлонгийн бүтээлч чанарын охь шингээстэй “ирдэг”. 

	Хүний бүтээлч чанар янз бүрийн мэдээлэл - мэдлэг, үзэл сaнааг хослуулах замаар шинэ мэдлэг мэдээлэл, үнэт зүйлсийг бүтээх явдлаар илэрнэ. Одоохондоо энэ нь шашин, гүн ухаан, шинжлэх ухаан - технологи, ёс суртахуун гэх мэтээр илэрч байна. Урлаг бол хамгийн том бүтээл нь юм. 

	Мөнх Тэнгэр бол амьд, нэгдмэл Оршихуй. Түүнд сайн муу, сайхан муухай гэж үгүй. Сайн муу, сайхан муухайн тухай яриа бол бидний бодит байдлын элдэв үзэгдэл, үйл явдалд үзүүлж буй хариу үйлдлийн төдий юм. Тийм учраас сайн муу, сайхан муухайн тухай ойлголт байнга өөрчлөгдөж, харьцангуй шинжийг агуулна. Бүх юмс өөрчлөгдөх, шинэчлэгдэх, хувирах, хувьсах боломжтой. Бид бол энэхүү агуу их, нэгдмэл зүйлийн ердөө нэг эд эс нь. Түүнээс өөрийгөө салгах, хүрээлж буй юм үзэгдлээс өөрийгөө салгаж тусгаарлаж ойлгох ямар ч боломжгүй. Учир нь нэгдэх задрах, хураах бүтээх, сайн муу, сайхан муухай бүгд өөрчлөгдөх, тэр байтугай байраа солих дотоод мөн чанартай. 

	Мөнх Тэнгэр бол “энергийн далай” гэж би дээр хэлсэн. Мөнх Tэнгэр бол биднийг бүтээсэн, нэвт шувт байдаг, бидний оюун санааны мөн чанарыг илэрхийлэгч мөнхийн оршихуй - орчлон юм. 

	Бид бол тийм нэг нэгдмэл хүчний бодгаль илрэл нь. Зөвхөн хэлбэлзэл, давтамжаараа ялгаатай түмэн бодис, мянган үйл явцын нэг нь. Бид бусад энергийг боловсруулах, эсвэл тэдэнтэй харилцан үйлчлэх замаар хувьсах, өөрчлөгдөх боломжтой. Үхэл бол түмэн хувирлын нэг хувирал нь. 

	Энергиэс өөр юм энэ орчлонд байхгүй. Орчлон өөрөө энерги, Орчлон өөрөө Мөнх Тэнгэр. Орчлонгийн юм бүхэн бидний мэдэх, мэдэхгүй мэдээлэл - эрчим хүчний хослол. Бид ч бас энерги, гэхдээ ярьдаг. сэтгэдэг, хөдөлдөг, хөгширдөг, хөдөлмөрлөдөг, өвддөг, хавддаг, өрөвддөг, хайрладаг энерги. 

	Монголчууд орчлонгийн хүрдний оньсыг тайлахуй гэж ярьдаг байжээ. Энэ нь Мөнх Тэнгэрийг танивал, өөрийгөө танина гэсэн үг юм байна, Мөнх Тэнгэрийг бас бодит байдлын оюунлаг тал нь, өөрөөр хэлбэл субьектив тал нь гэж ойлгосон ажээ. 

	Бид бүх ертөнцийг харах хараагаа хязгаарлах юм бол хөдөлгөөн, өөрчлөлт, хувирал, хөгжил гэдэг юмыг олж харахгүй. Чухамдаа энерги жинхэнэ бодит байдал учир бүх юмс хөдөлж, өөрчлөгдөх боломжтой. Матери бол жинхэнэ бодит байдал биш. Түүний нөгөө тал нь энерги юм. Матери энерги болон хувирах, энерги матери болон хувирах нь Мөнх Тэнгэрийн бас нэгэн зүй тогтол. 

	Мөнх Тэнгэр бол энергийн далай гэдгийг мартаж болохгүй. Мөнх Тэнгэрийн Хүч бол энэхүү далайн бүтээлч чадавх. Энэ эрч хүч бол хязгааргүй зүйл. Энэхүү бүтээлч чанарын илрэл бол орчлонгийн бүх юмсын хөдөлгөөн, хувьсал, харилцан үйлчлэл, тэнцэл, нэгдэл, задрал, өөрчлөлт, хувирал. Энэ далай эргэж хөрвөж, хуйларч, буцалж, мөнхөд өөрчлөгдөн хөдөлж, хөрвөж, орчиж (орчлон) байдаг бөлгөө. Түүний энэ хөдөлгөөн нь хором тутам шинэ юмс үзэгдэл, түмэн зүйлийн бодгалийг бүтээж, эмх замбараагүй оволзон хөдөх явцдаа эмх цэгц рүү тэмүүлж байдаг байна. Мөнх Тэнгэр нь амьд юмсыг бүтээх их хүчийг өөртөө агуулж байдгийн хувьд бид түүнийг бас амьдчилж ойлгож болно. Монголчууд аль эртнээс амьдчилж ойлгоод Мөнх Тэнгэр эцэг гэж өдий хүрчээ. Нэгэнт амьд бөгөөд амьдралыг тээгч учраас тэр нь хүсэл зоригтой байх нь мэдээж. 

	Хүнийг хөдөлгөгч хүч нь түүний хүсэл зориг байдаг. Тэгвэл Мөнх Тэнгэрийн Хүсэл зориг юу байх вэ? гэсэн асуулт гарна. 

	Мөнх Тэнгэрийн Хүсэл зориг бол түүний бүтээлч чанар нь юм. Бүтээхийн тулд эвдэх хэрэгтэй болдог. Байгал дэлхий хаа сайгүй эвдэн бусниулж, шинэ амьдрал, шинэ юм үзэгдлийг бүтээж байдаг нь Мөнх Tэнгэрийн Бүтээлч хүсэл зоригийн илрэл гэж үзэж болoх талтай. Мөнх Тэнгэр бол энэ орчлонгийн бүтээлч эзэн нь болж таарч байна. “Орчлон бол Миний шашин, Байгал бол миний сүм” гэсэн сайхан үгийг газар сайгүй харж, мэдэрч болно. 

	Мөнх Tэнгэрт шүтнэ гэдэг бол амьдралын хүчийг тээгч Орчлонд шүтнэ гэсэн үг. 

	Мөнх Tэнгэрийн Хүч үндсэндээ амьд бүхнийг тээгч, тэтгэгч амьдралын хүч юм. Чухам энэ хүчнээс амьд бүхэн эхлэлээ авч, түүндээ эргээд шингэдэг байнам. 

	 Бодит байдал, оршихуй гэж юу вэ? гэдэг бол философийн хариулах ёстой асуултуудын нэг байдаг. Тэгвэл би энэ асуултад Мөнх Тэнгэр бол цорын ганц, мөнхийн бодит байдал гэж хариулах байна. Мөнх Тэнгэр бол амьд, бүтээлч, амьдралын хүчээр дүүрэн, амьдралыг тэтгэгч, хэмжээ хязгааргүй, орон зай, цаг хугацаагаар хэмжигдэхгүй Орчлон. Орчлон гэдэг үг орчих гэсэн үгнээс гарсан бололтой. Орчино гэдэг бол хөдөлнө, хөгжинө, өөрчлөгдөнө, хувирна, хувьсана гэсэн утгыг бас багтааж байгаа юм. Орчлонгийн энэ хөдөлгөөний илрэл нь түүний бүтээлч чанар билээ. 

	Орчлон буюу Мөнх Тэнгэр нь цаг үргэлж хөдөлж, хуйларч байх явдаа тодорхой хэлбэрийг олсон амьд хийгээд амьгүй юмсыг “бүтээдэг”. 

	Tэдгээр нь атом, молекул, электроны түвшинд Мөнх Тэнгэрийн Хүч буюу Сансарын Эрчим Хүчний - энерги-ийн нөлөөнд байхаас гадна түүнээс эрч хүч авч оршин тогтнож байдаг. 

	Мөнх Тэнгэрийн Хүч бол Орчлонгийн мэдээлэл - эрчим хүчний орон юм. “Орон” гэдэг ойлголт нь энергийн түвшин дэх квантын төлөв байдал гэж хэлж болно. Энэ түвшинд хүний ухамсар, Мөнх Тэнгэр хоёр нэгдмэл оршино. Нэгдмэлээс гадна бие биеэ бүтээж, өөрчилж, буй болгож байдаг хэмээн төсөөлж болох юм. 

	Мөнх Тэнгэр бол философийн ойлголт. Энэ нь амьд бүхэн болоод амьдралын хүчийг тээгч орчлонг илэрхийлсэн категори гэж хэлж болно. 

	Мөнх Тэнгэрийг би Орчлон гэж хэлж байгаа билээ. Орчлонг бид амь амьдралгүй гариг ертөнцүүд, шатсан дэлбэрсэн нар, одод сансрын хий, тоосонцор, солир,, толирын мөргөлдөөн, химийн болоод халуун цөмийн урвалын ертөнц мэтээр төсөөлдөг. 

	Тэгвэл амьтай бүхэн, амьдрал хаанаас үүссэн байж таарах вэ? Амьдралын эх үүсгүүр, эх сурвалж, ивээгч, тэтгэгч нь чухам энэ орчлонгийн хаана нь байж болох вэ? Энэ бүхний эх булаг нь Мөнх Тэнгэрийн Хүч гэж хэлнэ! Мөнх Тэнгэрийн Хүч бол амьтай хийгээд, амьгүй бүхнийг бүтээгч, тэтгэгч, ивээгч сансрын энерги юм. Энэ энергийн хүчинд л амьдрал цэцэглэж, хөгжиж, хувьсаж, улам их хүчийг авч байдаг гэж ойлгож, мэдэрч сурах хэрэгтэй!

	Мөнх Тэнгэр бол одон орончдын судлаад байдаг одод, галактикууд, нар сар, гариг ертөнцүүдийн хүрээнээс давсан хэмжээ хязгааргүй зүйл юм. Хэмжээ хязгааргүй юманд тоо томшгүй үйл явдал, үзэгдэл, амьтан ургамал, оюунт бодгалиуд хамаарагдах нь мэдээж. 

	 

	- Мөнх Тэнгэрийн Хүч - Сансарын Бүтээлч Энерги

	 

	Аливаа бодис юмс молекул, атом, электрон, нейтрон, протон гэх мэт эгэл хэсгүүдээс тогтоно. Орчлонгийн бүх юмс эдгээр эгэл хэсгүүдийн хэлбэлзэл, урсгал, хөдөлгөөн, хослолын цогц юм. Энэ нь гэрэл, долгион, энергийн урсгал юм. Энэхүү энергийн урсгал бол Мөнх Тэнгэрийн Хүч буюу Сансар - Орчлонгийн энерги!

	Мөнх Tэнгэр бол орон зайн хувьд хязгааргүй, цаг хугацааны хувьд мөнхөд урсан хөдөлж, хувирч, өөрчлөгдөж байдаг энергийн урсгал гэдгийг түрүүчийн бүлэгт дурдсан билээ. 

	Мөнх Тэнгэрийн Хүч нь Орчлонгийн юмсыг бүтээж, эвдэж байдаг (устгаж) байдаг энергийн урсгал. Энэ энергийн урсгал бидний нүдэнд үл үзэгдэж, гарт үл баригдах бөлгөө. 

	Шинжлэх ухааны сүүлийн үеийн судалгаагаар бидэнд ажиглагдаж буй орчлонгийн 95% нь үл үзэгдэх энерги байдлаар оршдог аж. Энэ универсал энерги нь хэзээ ч устaж үгүй болохгүйгээс гадна нэмэгдэж хасагдаж, арилж оддоггүй байна. Ертөнцийн түмэн зүйл хамаг амьтан энэ л энергийн түвшнээрээ бат нягт холбоотой байдаг агаад энэ энергийн далайд буй болоод, энэ л энергийн далайтай буцаад “уусдаг” байна. Эндээс үзэхэд “үхэж” үрэгддэг юмс үзэгдэл гэж нэгээхэн ч үгүй бөгөөд харин хувирал, өөрчлөлт, хувьслын хууль жамаар бие биедээ нэгдэж, нийлж, харилцан уусаж, нэг төлөвөөс нөгөө төлөвт, нэг хэлбэрээс нөгөө хэлбэрийг олж байдаг аж. 

	Мөнх Tэнгэрийн Хүч буюу Сансарын түгээмэл энерги нь амьдралыг бүтээгч, тэтгэгч, “устгагч” бүтээлч энерги юм. Мөнх Тэнгэр өөрөө энэ л энергийн далай аж. Энэ далайн нэг эд эс, “дусал”, өчүүхэн бодгаль нь хүн юм гэж үзэж болно. Хүн бол Мөнх Tэнгэрийн бүтээл, Мөнх Tэнгэрийн Хүчээр тэтгэгдэж, тэжээгдэж явдаг нэг л зүйл. Хүнийг тойрон хүрээлж байдаг, түүнийг хөдөлгөгч хүч, тэтгэгч нь болж байдаг эрчим бол энэ л энерги болж байна. 

	Амьд организмын орших үндэс бол бодисын солилцоо. Бодисын солилцоо гэдэг нь энергийн солилцоо юм. Бид энергийг хувиргагч юм. Мөнх Тэнгэрийн Хүч байгалиар дамжиж бидэнд ирдэг энерги. Бид байгалийн юмсыг хоол хүнсэндээ хэрэглэж, хоол тэжээлээ болгож, хувиргаж, өөрчилж, хэрэглэх замаар энергиэ нөхөж байдаг. Тийм учраас бид Байгалийг тэжээж, тэтгэж байдаг эх маань гэж үздэг. Эхийн сүүнээс аваад эрдэс бодис, эд баялаг бүгд байгалийн энерги. Бид өөрсдөө энерги, явдаг, хөдөлдөг, сэтгэдэг энерги... Энэ чанараа хүн бас сүнс гэж үзэх нь буй. Бид төрөөгүй байхдаа ч энерги байсан, төрсөн хойноо ч үргэлж энергийн хойноос явсаар байгаад, эцэстээ мөн л энерги болон хувирч оддог. Өөрөөр хэлбэл Мөнх Тэнгэрийн хүчинд эргэж уусаж оддог гэж хэлж болно. Орчлон бол энергийн далай! Мөнх Тэнгэрийн Хүч бол бүтээлч хүч! Орчлонд болж байгаа үхэх төрөх, мөхөх сүйрэх бүхэн энэхүү энергийн бүтээлч хувирал, хөдөлгөөний үр дүн. Мөнх тэнгэрийн Хүч бол амьдралыг бүтээгч, тэтгэгч, устгагч агуу хүч - энерги! Мөнх Тэнгэрийн Хүч бол амьд хүч, амьдралыг бүтээгч, тэтгэгч, тээгч, бүтээлч хүч. Байгалийн хүч бол ердөө Мөнх Tэнгэрийн Хүч юм. Мөнх Тэнгэрийн Хүч бол Ертөнц, Байгал, Хүн-нийгэм, хувь хүн, амьтан ургамал ер нь зургаан зүйл хамаг амьтны амьдралыг хөдөлгөгч, тээгч, бүтээгч агуу хүч юм. 

	Байгалийн хүч, хүн төрөлхтний хүч, нийгэм-үндэстний хүч, хувь хүний хүч, ухамсар оюун санааны хүчийг тээгч. тэтгэгч цорын ганц хүч бол Мөнх Тэнгэрийн Хүч. Энэ бүх хүч бол ганц Мөнх тэнгэрийн Хүчний өөр өөр илрэл гэж үзэж болно. Юм бүхнээс, чулуу бүрээс, навч цэцэг бүрээс тэр агуу хүчийг олж харж, мэдэрч сурах хэрэгтэй юм. 

	Мөнх Тэнгэрийн Хүч бол амьдралыг тээгч, тэтгэгч, бүтээгч агуу хүч! Энэ бол радио долгион, цахилгаан соронзон долгионтой адил зүйл. Орчлонгийн бүх юмс чухам энэ л долгион дээр ажиллаж, хоорондоо холбогдож, зохицож, зохирол эрэмбэд хөдөлж, өөрчлөгдөж, хувьсаж, хөгжиж байдаг байна. Энэхүү эрч хүчний урсгалтай холбоогоо таслах юм бол хүн эргэн тойрныхоо материаллаг гэж нэрлэгдэх юмсын барьцаанд орж, хязгаарлагдмал амьдралын хүрээнд хоригдох болно. Таван мэдрэхүйн хүрээгээрээ бид хязгаарлагдаж болохгүй гэсэн үг. Цаана нь бас зургаа дахь магадгүй долоо дахь мэдрэхүй ч байж болох шүү дээ! Мэдрэхүй тийм түвшнүүдийн тухай мянганы турш маргасаар ирсэн билээ. Мөнх Тэнгэрийн Хүчний урсгал орчлонгийн амьдралыг хөдөлгөгч хүч юм бол аливаа хүний амьдралын цаад эх сурвалж, хөдөлгөгч хүч нь бас энэ агуу их хүч болж таарч байна. Хүч чадалд шүтэхүйн цаад утга бол Монголчууд бидний энэхүү тэнгэрлэг хүчинд шүтэхүй юм. 

	Бид өдөр тутмын үймээн самуунтай, зай завгүй, ажин түжин амьдралаасаа болоод энэхүү агуу их хүчтэй холбоотой гэдгээ “мартаад” байдаг бололтой. 

	Бидний одоохондоо таньж мэдээд, “хараа маань хүрээд байгаа” орчлонгийн хязгаараас цааших тэр эцэс төгсгөлгүй, мөнхийн зүйл Мөнх Тэнгэр! Энэхүү Мөнх Тэнгэр маань түм, буман орчлонгоос бүрдэнэ. Энэ Орчлонгуудыг холбож байдаг, амь оруулж байдаг, хөдөлгөж байдаг, үүсгэж байдаг, “үгүй хийж”байдаг хүч энерги бол Мөнх Тэнгэрийн Хүч!

	Мөнх Тэнгэрийн Хүч бол амьдралын гол хүч. Бүх юмны сүнс гэж хэлж болно. Энэ бол бодит байдлыг хөтлөгч. Бидний оюун санааны урсгал ч бас үүнд багтана. Тэгэхээр амьдралыг тэтгэгч энэхүү их урсгал бол Мөнх Tэнгэрийн Хүчний урсгал байх нь! Энэ эрч хүч Байгалийн түмэн зүйл, хамаг амьтнаар дамжин бидэн рүү урсах ажээ. Мөнх Тэнгэрийн Хүч бол орон зай, цаг хугацааны эрхшээлд оршигч бүх юмс үзэгдлийг бүтээгч энергийн хүчирхэг долгион, түүний урсгал. Бүхнийг нэвт шувт урсах урсгал. Мөнх Tэнгэрийн Хүчний ачаар бүх юмс амьдарч, цэцэглэж, хөдөлж, хөгжиж, хувирч байдаг. Өөр өөрсдийн хувьсал хөгжлийн зам жамаараа явсаар эргэж тэр их урсгалдаа нэгдэж байдаг. Мөнх Тэнгэрийн Хүчгүйгээр юу ч оршин тогтнож, амьдарч чадахгүй нь ойлгомжтой. 

	Энд нэг асуулт гарна. Мөнх Тэнгэрийг Орчлон гэж үзэж байна. Тэгвэл яагаад зүгээр л Орчлон гэхгүй, Мөнх Тэнгэрийн Хүчийг сансар, орчлонгийн энерги гэхгүй байгаа юм бэ? гэдэг асуулт. Заавал Мөнх Тэнгэр, Мөнх Тэнгэрийн Хүч гэхийн учир юунд байна? Энд Тэнгэрлэг Чанарын тухай яриа яригдах болно. 

	Мэдээж хэрэг Орчлон, Сансарын энерги гэдэг ойлголтууд шинжлэх ухааны ойлголтууд. Бүр тодорхой хэлбэл астрофизик гэдэг одон орны ухааны нэг салбарын нэр томьёо. Шинжлэх ухаан аливаа зүйлийг судлаачаас ангид, бодитой, объектив авч үздэг. Өөрөөр хэлбэл судлаач, судлагдахуун хоёр тусдаа байна гэсэн үг. Тэгвэл тийм тусдаа юм орчлонд нэгээхэн ч байхгүй агаад энергийн далайн салшгүй нэг хэсэг нь бид өөрсдөө байдаг билээ. Энэхүү нэгдмэлээр нь авч үзэх чадварыг бид өөрсдийн оюунлаг-тэнгэрлэг чанартай холбож үзэхээс өөр замгүй. Ингэж харах тохиолдолд Мөнх Тэнгэр, Мөнх Тэнгэрийн Хүч гэгддэг маань оюунлаг, тэнгэрлэг зүйл болж харагдана. Энэ утгаараа тэдгээр нь амьд оршихуй, амьд эрчим хүч болж байна. 

	Амьдралын бүх хэлбэр, бүх хүч чадал гагцхүү түүнээс эхтэй бөлгөө! Аянга цахилгаан, далайн усны татлага, түлхлэг, нар, сарны тохиол, ер нь аливаа хөдөлдөг өөрчлөгддөг юм бүхэн энэхүү агуу хүчний илрэл, үр дүн!

	Мөнх Тэнгэрийн “амьсгал” бол Мөнх Тэнгэрийн Хүч юм. 

	Сүүн замын гэрэл гэгээнээс аваад сүүмийх лааны дөл хүртэл бүгд энэхүү агуу энерги - эрч хүчний илрэл! Энэ бол Мөнх Тэнгэрийн Хүч! Ертөнцийн татах хүч, бидний бодол санааны урсгал, хүний хайр энэрэл, бүгд л энэ хүчний салшгүй хэсэг, түүний илрэл. Үүнийг физикийн шинжлэх ухаанд энерги гэдэг болов ч бидний Оюун санааны философийн ойлголт учраас бид Мөнх Tэнгэрийн Хүч гэх нь зүй! 

	Энэ хүч цахилгаан соронзон долгионы адил юм бүхэнд байх агаад яг л амьдралыг тэтгэгч агаар адил нүдэнд үл үзэгдэнэ, хэмжээ хязгаар гэж нэгээхэн ч үгүй. Бүхий л төрлийн эрчим хүчний нэгдэл байдлаар орших. Нар сар, дэлхий гариг, оддын хэмжээлшгүй энерги бол чухам Мөнх Тэнгэрийн Хүчний илрэлээс өөр зүйл биш. 

	Орчлонгийн түмэн зүйл, буман юмс үзэгдлийн өнгө хослол бол чухам энэ гэрэл-гэгээний л урсгал, илрэл, хослол! Мөнх Тэнгэрийн Хүчээр л орчлонгийн юмс мөнхийн эргэлтэд оршино. Сарнай цэцгийн дэлбээ ч энэ хүчгүйгээр дэлбээлэхгүй, бяцхан хүүхдийн инээмсэглэл ч энэ л хүчний илрэл байна. Энэ гэрэл гэгээ монголчууд бидэнд жинхэнэ эрч хүч, эрх чөлөө, аз жаргалыг өгөгч Тэнгэр эцгийн хайр гэж ойлгож болно. Энэ бүхнийг үгээр илэрхийлэхэд бас л үгийн чадал дутна. 

	Энэ гэрэл гэгээ бол Амьдралын хүчний урсгал - Мөнх Тэнгэрийн Хүч бөлгөө!

	Мөнх Тэнгэрийн Хүч бол үзэгдэх хийгээд үл үзэгдэх гэрэл гэгээний урсгал!

	 

	- Мөнх Тэнгэрийн Хууль - Бүтээлч Чанарын Xууль

	 

	 “Хүсэл зориг” гээд ярихаар ухамсартай, оюун санаатай юмны тухай ярьж таарна аа даа?! Мөнх Tэнгэрийг өмнөх бүлгүүдэд мэдээлэл-эрчим хүчний орон гэж байсныг та бүхэн санаж байгаа байх. Мэдээллийн орон, энергийн орон хоёр салшгүй нэгдмэл. Мөнх Tэнгэрийн оюун санаа бол тэрхүү мэдээллийн орон юм. Мөнх Tэнгэрийн Хүч нь сансрын энерги, квантын орон гэж болно. 

	Ухамсартай юм бүхэн хүсэл зоригтой байх нь мэдээж. Тэр хүсэл зориг нь цаг үргэлжийн бүтээлч чанар, хандлагатай байна. Мөнх Тэнгэрийн хууль бол түүний өөрийгөө өөрчлөн бүтээх зарчим юм. Энэ бол мөнхийн, бас цорын ганц зарчим юм. Энэ бол амьдралын үүсэл, зорилго, утга учир, шалтгаан юм. Амьдрал бол Мөнх Тэнгэрийн Хүчний хэлбэлзэл юм. 

	Хүнд орчлонгийн бүх хүч, бүх мэдээлэл, бүх энерги байдаг бөгөөд түүнийгээ орчлонгийн бүтээлч чанарыг хэрэгжүүлэхэд ашиглах учиртай. 

	Мөнх Tэнгэрийн хууль бол Мөнх Tэнгэрийн хүсэл зориг. Тийм учраас бид Мөнх Тэнгэрийг Tэнгэр эцэг хэмээн амьдчилж ойлгодог билээ. Мөнх Tэнгэр бол түмэн зүйл, буман авианаас бүрдэх нэгэн бүхэл зүйл. Ертөнцийн хөдөлгөөн, хөгжил, юмс үзэгдлийн хувирал, хувьслын цаад шалтгаан, хөдөлгөгч хүч нь Мөнх Тэнгэрийн Хүч!

	Бүх Орчлонг нэвт шувт байдаг зүйл бол Мэдээлэл - эрчим хүчний орон. Энэ орон бол түмэн зүйл, хамаг амьтныг “үйлдвэрлэгч” юм. 

	Чухам яаж үйлдвэрлэдэг вэ гэвэл, хэлбэлзлээрээ! Юмс үзэгдлийн хатуу, шингэн, хийн болон плазмын төлөвт байхын үндэс нь тэдгээрийг бүрэлдүүлэгч энергийн (атом молекулын) хэлбэлзэл гэж шинжлэх ухаан тогтоожээ. Өөрөөр хэлбэл юм хатуу, бүхэл байх тусмаа хэлбэлзэл нь удаан байна гэсэн үг. Хэдий чинээ дэгдэмхий, хийн төлөв байдалтай байна хэлбэлзэл нь их байна гэсэн үг. Энэхүү мэдээллийн орны түвшинд бүх юмс хоорондоо холбоотой, сүлбээтэй, сүлжээтэй байдаг байна. Энэ нэгдмэл зүйл - Мөнх Тэнгэр! Мөнх Тэнгэр тэгэхээр нэг л зүйл болж байна. Хэдийгээр бид өдөр тутмын амьдралдаа түмэн зүйл, хамаг амьтныг таван мэдрэхүйнхээ тусламжтайгаар хүртэж, мэдэрч байдаг ч энэ бүхэн нь нэг зүйлийн түмэн илрэл юм. Ертөнцийн бүх юмс Мэдээлэл, энерги, матери -ийн илрэл юм. Бүх юмс ийм л гурван зүйлийн илрэл. 

	Бүтээлч чанар гэдэг бол аливаа шинэ зүйл оршин тогтнохын тулд хуучин юмаа үгүйсгэж, халж байдаг чанар, зүй тогтол. 

	Улс Монгол маань энэхүү бүтээлч чанарын хуулиар хөгжөөсэй гэж бодож явдаг. 

	Хүний бүтээлч чанар, байгалийн бүтээлч чанарыг Монголчууд бид ихэд дээдэлж, үнэлж, хүндэлж ирсэн билээ. Бүтээлч чанарын хууль бол Орчлон ертөнцийн түгээмэл хууль! Бүх шинэ юмс хуучнаа халж солих нь хорвоо ертөнцийн жам. 

	Аливаа хэвшсэн, тогтсон юмсыг өөрчлөгч нь энэхүү зарчмыг ухамсартайгаар эсвэл өөрөө ч мэдэлгүй хэрэгжүүлж явдаг бүтээлч хүн юм. 

	Хүн өөрийгөө, өрөөлийг, өргөн дэлхийгээ өөрчлөн амьдрах учиртай. Бүтээлч чанар нь эвдэх, өөрчлөхөөс эхэлнэ. Орчлонгийн энэ жамыг хүний явдалд шилжүүлэн бодвол нь, хүн орчлонг таних явцдаа өөрийгөө таньж, эргэн тойрноо шинэчлэх, өөрчлөхдөө өөрийгөө бас өөрчилж байдаг. Хүн өөрийн хөшингө зогсонги, тогтонги байдалтайгаа тэмцэж, түүнийг даван туулах явц бол бүтээлч чанарын нь илрэл, хэрэгжилт. 

	Хамгийн зогсонги хүмүүс бол шашин номлогчид, лам нар, улс төрийн аль нэг үзэл сурталд тархиа угаалгасан хүмүүс байдаг. Тэд бол тухайн шашин, үзэл суртлаа л хамгаалж авч үлдэж, хэвшиж тогтсон зүйлийнхээ хүрээнд хоригдол мэт амьдрахыг хичээгсэд. Тэд тэр байдалдаа дэндүү дасчихсан тул түүнийгээ өөрчлөх, бүтээх зориг зүрх байдаггүй. Тэд тэр байдлаа хадгалж авч үлдэхийн тулд үхэлдэн тэмцэх агаад, түүнийгээ “шударга-сайн зүйл”-ийн төлөө тэмцэж байгаа мэтээр өөрсдийгөө зөвтгөх үзэл суртлыг бас түгээдэг. Тэд ингэж “тэмцэхдээ” бүлэглэж, сүрэглэж жинхэнэ зогсонги масс болон хувирдаг. Тэд ингэж олуулаа болж аваад аливаа өөрчлөлт, шинэчлэлийг улайран эсэргүүцэх нь тэдний дүрэм болсон байдаг. Ийнхүү үеэ өнгөрүүлсэн, хуучин дэг журам, ёс суртахуун, үзэл суртал, аж төрөх ёсыг авч, аварч үлдэх гэж оролдох нь өөрөө Мөнх Тэнгэрийн Хууль, жам ёсны эсрэг болоод явчхаж байгаа юм. Ингэж хувь хүн, нийгэм эрүүл бус замд ордог. 

	Эрүүл нийгэм, хувь хүн л өөрчлөгдөн шинэчлэгдэх боломжтой! 

	Өөрсдийгөө “шударга - сайн хүн” хэмээгээд, хуучин зүйлсийг хамгаалан тэмцээд байгаа явдал бол хүний нийгмийг амьтан чанарт нь барих гэсэн оролдлого гэж үзэхээс өөр арга байхгүй. 

	Энэ бол бүтээлч авьяас чадвар, хүний тэнгэрлэг суу билгийг үгүйсгэж, дундаж, хоёрын хооронд, идэвхгүй, үлбэгэр амьдралыг хамгаалж байгаа хэрэг юм. Ийм байдлаас л зогсонги байдалд хувь хүн, нийгмээрээ гацаж орхидог. 

	“Шударга-сайн” царайлсан хүн сүргийн дайсан нь ямагт бүтээлч хувь хүн байдаг. Энэ бол хүн төрөлхтөн хийгээд аливаа улс нийгмийн эрхэм дээд эрмэлзэл, хүний хөгжлийн гол зарчим - Мөнх тэнгэрийн Хуулийн илрэл гэж Монголчууд бид ойлгох хэрэгтэй юм. 

	Өөрчлөлт шинэчлэл, бүтээлч чанарыг олсон хувь хүн амьдралын зовлон зүдүүрийг даван туулж, гэрэл гэгээний хүч - Мөнх Тэнгэрийн Хүчийг газар дэлхийд урин залагч нь юм. Тийм учраас бүтээлч хүн тэр хэрээрээ их зовлон зүдүүрийг амсдаг гэж хэлж болно. Энэ зовлон бол өөрийгөө өөрчлөх, шинэчлэхийн төлөөх зовлон тул амьдралын баяр баясгалан болон хувирах явдал хэвийн, түгээмэл үзэгдэл болой!

	2. Мөнх Тэнгэрийн Хүчин дор..!

	 

	Мөнх Тэнгэрийн Хүчин дор..! гэдэг нь хүч чадалд хүрэх хүсэл зориг гэсэн үг. Тийм учраас Мөнх Тэнгэрийн Хүчийг олохуй нь хамгийн гол зорилго болж байна. Мөнх Тэнгэрийн Хүчийг олно гэдэг бол гэгээрэлд хүрэхүй юм. 

	Хүн бүр л хүч чадал, эрх чөлөө, аз жаргалыг хүсдэг. Мөнх Tэнгэрийн Хүч бол жинхэнэ хүч чадал, эх чөлөө, аз жаргалын үндэс юм. Энэ бол аливаа нийгэм хөгжих, хүчирхэгжих үндсэн нөхцөл болж чадна. 

	Мөнх Tэнгэрийн Хүчин дор гэдэг бол энэ агуу хүчинд шүтэж амьдар гэсэн үг. Мөнх Тэнгэрийн Хүчинд шүтэж амьдарна гэдэг нь Орчлон, байгалийн хүчинд шүтэж амьдарна гэсэн үг. Энэ бол байгаль дэлхийд хандах оюунлаг хандлагын үндэс болж өгнө. Орчлон байгалийн хүч бол сансрын мэдээлэл-эрчим хүчний орон - долгионоос өөр зүйл биш. 

	Орчлонгийн юм бүхэн Мөнх Тэнгэрийн Хүчин дор орших бөлгөө. Оршихуйн энэ зарчмыг монголчууд маш эртнээс мэддэг байсан бөгөөд чухам энэ зарчим дээр үндэслэн Агуу их Чингис хаан Ертөнцийн дайдыг байлдан дагуулсан гэж болно. Чингис хааны “ философи” гэж байсан бол тэр нь “Мөнх Тэнгэрийн Хүчин дор...!” гэдэг ганцхан өгүүлбэрт багтах ч байсан байж мэдэх... Амьдралыг хөдөлгөгч, тэтгэгч хүч энерги бол ердөө л энэ хүч. Мөнх Тэнгэрийн Хүч!

	Бүх л хүсэл зориг, нүгэл буян, орчлон дээр болж байгаа юмс үзэгдлийн чанадад зөвхөн энэ л хүч байдаг. Чингис хааны амьдрал тэр чигээрээ энэ зарчмын илрэл, хэрэгжилт байсан гэж хэлж болно. Амьдрал өөрөө Мөнх Тэнгэрийн Хүчний илрэл, хөдөлгөөн, орчин цагийн шинжлэх ухааны хэлээр бол вибраци – үелзэл хэлбэлзэл мөн. Хүний хүсэл зориг ч Мөнх Тэнгэрийн Хүчний илрэл, түүнгүйгээр аливааг өөрчлөх, өөдлөх, дээшлэх, хөгжин цэцэглэх боломжгүй юм. Энэ бол Чингис хааны амьдралын философи байсан, өнөөдөр ч бидний амьдрал тэмцлийн философи байх учиртай. 

	“Мөнх Тэнгэрийн Хүчин дор...!” гэдэг зарчим бол амьдралын философи, ертөнцийг үзэх үзэл, амьдралын зорилго, утга учир, түүхийн хөдөлгөгч хүч, монгол ёс суртахууны эхлэх цэг нь байх учиртай юм. Товчхон хэлэхэд энэ бол оршихуйн цорын ганц хөдөлгөгч хүч, үнэний туйл, амьдралын дээд зарчим! Амьдрал бол тэмцэл, энэ тэмцэлд хэмжээ хязгааргүй хүч энерги хэрэгтэй, тэр энерги бол Мөнх Тэнгэрийн Хүч! Тийм учраас бидний өвөг дээдэс Мөнх Тэнгэрийн Хүчин дор...! хэмээн залбираад мориндоо морддог байж. Tийм учраас тэд даян дэлхийг нэгэн тугийн дор нэгтгэж чадсан байна. “Хүчтэний өмнө хүчгүй нь буруутай” хэмээх үнэн ноёлох цаг дор бие, сэтгэл, оюуны хүчтэй нь ялан дийлдэг тийм зарчмыг хэрэгжүүлэх туг нь энэхүү Мөнх Tэнгэрийн Хүчин дор гэсэн байгалийн хууль гол зарчим нь болж байсан байна. 

	Мөнх Тэнгэрийн Хүч гэдэг ойлголт бол Философи-ийн категори гэж хэлж болно. Үүнд зөвхөн байгалийн хүч энерги хамрагдаад зогсохгүй хүний бие, сэтгэл, оюуны хүч, ёс суртахууны зарчим, улс төр, эдийн засаг, үзэл санааны хүч бас хамрагдана. Тийм учраас Эзэнт Гүрний Монгол цэргүүд бие, сэтгэл, оюун санааны хүчээ Мөнх Tэнгэрийн хүчнээс авдаг гэсэн ойлголттой байсан буй заа. 

	Мөнх Tэнгэрийн Хүчин дор гэдэг нь хүч чадлыг зөвхөн хүсэмжлэх бус, тухайн хүний бие, сэтгэл, оюун санааны төлөв байдлыг бас илэрхийлж байжээ гэмээр санагддаг. Чухам тийм төлөв байдалд орсноороо хүн аливааг даван туулах, ялан дийлэх хүч чадлыг олох учиртай. 

	Монголчуудын өмнө түүхийн туршид гурван зүйлийг даван туулах шаардлага тулгарсаар иржээ. Учир нь бид бол байгаль шүтлэгтэй, байгальд ойр ард түмэн. 

	Tэр гурван зүйлийн нэг нь харийн шашин шүтлэгийн хорлол, мунхруулгыг даван туулах, хоёрдугаарт, бие, сэтгэл, оюун санаагаа хөгжүүлэх, шунал хүсэл, цалгар назгай, хуурамч байдлыг үгүй хийх, эзэндээ үнэнч чанар, хүн төрөлхтний өмнө хүлээсэн үүргээ гүн ухамсарлах явдал, гуравдугаарт хүний ертөнцийн адгийн муу муухай, хулчгар дорой, урвагч шарвагч чанар, бэртэгчин ёсыг даван туулах байсан байна гэж дүгнэхэд хүрдэг. Ингэж байж дэлхий дахиныг удирдан хөтөлж, хүн төрөлхтөнд байгалийн ёс, хүн нь хүндээ нөхөр байх, хэзээ ч муу муухай зорилгын үүднээс дайн самуун дэгдээдэггүй байх зарчмыг тогтоож, даяарыг тохинуулсан болох нь түүхийн шарласан хуудаснуудад баттай нотлогдон үлджээ. Судлаачид Чингис Хааны хүч чадлын нууц чухам юунд байсан тухай ихэд анхаарчээ. Ялангуяа их эзэн хааны Бурхан Халдун уулнаа гарч Мөнх Тэнгэрийн Хүчийг залах мөргөлийн тухай ихэд маргалддаг. Чухам Мөнх Тэнгэр хийгээд, Мөнх Тэнгэрийн Хүч гэдэг үзэл ойлголт түүний орчлон ертөнцийг үзэх үзэл, итгэл нь байжээ гэдэг дүгнэлтийг хэн хүнгүй хийсэн байдаг. Энэ бол түүний амьдралын философи байлаа гэж... Амьдрал бол зөвхөн өчүүхэн амиа хоохойлох явдал биш, эрч xүч, эрх чөлөөний төлөө тэмцэл юм гэдгийг тэр бага залуу наснаасаа ойлгосон билээ. Төмөр мэт хатуу салхилга баттай, хөнгөн шингэн хөдөлгөөнтэй, хана хэрэм мэт харьшгүй цэрэг дайчид, жанждыг тэр энэ л зарчмаараа хүмүүжүүлж өөрийн гар дор удирдан чиглүүлж чадсан гэдэгтэй хэн ч маргахгүй. 

	Мөнх Тэнгэрийн Хүчин дор...! гэдэг зарчим Эзэнт гүрний амьдрал тэмцлийн юм бүхэнд нэвт шувт шингэсэн алтан дүрэм нь байлаа. Бусдын шашин сурталд хүлээцтэй хандахын зэрэгцээ түүнийг даван туулж, өөрт өндөр шаардлагатай, аливаа сул дорой байдлыг үл тэвчигч их цэргийг бүтээж, эр зориг, баатрын ёс, тэмцэлд ялахын төлөөх мятаршгүй чин зориг, амьдралыг тэмцэл хэмээн хүлээн яс махандаа тултал ойлгож хүмүүжсэн хатан зоригтнуудаар аливаа дайн тулааныг хийлгэн даян дэлхийг байлдан дагуулахад Мөнх Тэнгэрийн Хүчин дор...! гэдэг үг ялалт амжилтад хүргэх залбирал, уншлага, урай болж байжээ гэж хэлж болохоор байгаа юм. 

	“Мөнх Тэнгэрийн Хүчин дор...!” гэдгийг зүгээр нэг хялбарчилж, бүдүүвчилж ойлгож болохгүй. Үүнийг “Хүчтэний өмнө хүчгүй нь буруутай, биеийн хүчээр, эдийн хүчээр, зэр зэвсгийн хүчээр, ид шидийн хүчээр, тэнгэрийн хүчээр бусдыг дарангуйлах тухай ойлголт биш. Энэ бол эрх мэдэл, хүч чадлыг хүсэмжилсэн материалист ойлголт биш юм. Энэ бол бүтээлч чанарын тухай асуудал бөгөөд Мөнх Тэнгэрийн Хүч ямагт шинийг бүтээж байдаг, орчлонгийн бүтээлч хүч гэдэг утгаар ойлгох хэрэгтэй. Мөнх Тэнгэрийн хүчин дор амьдарваас бид өөрсдийгөө чөлөөлнө гэж ойлгох хэрэгтэй. Юуны тулд чөлөөлөх вэ? Бүтээхийн тулд! Бүтээхийн тулд тэр агуу хүчтэй, тэр хэмжээлшгүй хүчтэй байнга холбоотой амьдрах ёстой юм. 

	Амьдрал бол мөнхийн бүтээлч чанарыг өөртөө агуулдаг. Тийм учраас Мөнх Тэнгэрийн Хүчин дор амьдарваас хэзээ ч зогсонги байдалд орохгүй, хоцрогдон доройтохгүй гэсэн санаа эндээс гарч байгаа юм. Энэ хүчээр дутваас бид өөрсдийгөө даван туулж, амьдралаа жолоодох чадвараар мөхсөдөж, доройтох болно. 

	Амьдрал Мөнх Tэнгэрийн Хүчин дор явагдаж цэцэглэн хөгждөг.. 

	Мөнх Тэнгэрийн Хүч бол хувь хүн, нийгэм, байгаль орчлон ертөнцөд болж байгаа бүх л өөрчлөлт, шинэчлэл, хувьслын цаад шалтгаан нь, хөтлөгч хүч нь болж байдаг. 

	Их Эзэн Хааны үед Монголчуудын хувьд амьдрал гэдэг тэмцлийн талбар байлаа. Xалдах дайснаа дарна гэдэг тэдний хувьд шинэ шинэ боломжуудыг нээж өгдөг байснаас тэд зогсолтгүй байлдан дагуулсаар байв. Амьдрал өөрчлөлт, өрсөлдөөн харин зогсох, суух, назгайрах бол сүйрлийн эхлэл байв. Их Хаан суурин соёл иргэншлүүд ялзран доройтсон байхыг олж үзжээ гэж хэлж болно. Тэрээр энэхүү адгийн, хувиа хичээсэн, зогсонги нийгмүүдийг нэг талаар эмчилж, эрүүлжүүлж, хөдөлгөөнд оруулж байсан гэж хэлж болно. 

	Тэд байгалиас, амьдралаас тасрахын хэрээр шунал, боолчлол, шудрагa бус түрэмгийллийн үүр уурхай болсон нийгмүүд болсоныг тэрээр анх удаа олж харсан юм. Тийм учраас түүний аян дайн хүн төрөлхтний нэгэн хэсгийн хувьд “шок эмчилгээ” байсан гэж хэлж болно. Ялагдаж доройтсон соёл иргэншлүүд түүний энэ агуу зорилгыг ухаараагүйн улмаас зэрлэг, бүдүүлэг, ёс суртахуунгүй алан хядагч байсан мэтээр бичиж үлдээсэн байдаг. Гэтэл тэд олон хот суурин, соёл иргэншлүүдийг газартай тэгшилсэн хэдий ч түүний оронд улам сайжирсан, улам нэгдэж нягтаршсан эрүүл саруул соёл иргэншлүүд босож ирсэн юм. Христосын шашин шүтлэг нь зогсонги байдалд орж, сул доройн туйл болсон соёл иргэншлүүдэд Тэнгэр, газрыг холбосон амьд ёс суртахуун, шинэ ёс зүйг авчирсан юм. Дуулгавартай, үхээнц болсон нийгмүүдэд Мөнх Тэнгэрийн Хүчин дор амьдрах, шинэ аж төрөх ёс, шинэ амьдралын замыг нь нээж байлаа. Энэ бол эвдэн сүйрүүлэх бус харин шинээр сэргэн мандахын их хүч юм гэдгийг бид ойлгох учиртай. Их хаан бидэнд чухам үүнийг л үйл хэргээрээ харуулан гэрээсэлж үлдээжээ. Мөнх Тэнгэрийн Хүчин дор...!

	- Мөнх Тэнгэр Үзэл ба Шинжлэх Ухаан

	 

	Бид, Мөнх Тэнгэр бол Орчлон гэж ярьсаар энд хүрлээ. Ер нь орчлон гэдгийг өнөө цагийн шинжлэх ухаан юу гэж үзэж байна вэ гэдэг талаар тодруулах нь зүйтэй болов уу. Орчин цагийн шинжлэх ухаан Орчлонг Макро (том), микро (бичил - жижиг) хэмээн хоёр ангилж үзэж байгаа ажээ. Макро ертөнц гэдэгт нүдэнд үзэгдэж, гарт баригдах юм үзэгдлээс аваад орчин үеийн одон орон судлалын дуран авайд өртөх хязгаарын одод, наран саран, алс холын галактикууд багтана. 

	Микро ертөнц гэдэг нь молекул, атом, электрон, протон, нейтрон, нейтрино, фотон, кварк гэж улам бүр жижгэрсээр байгаад цахилгаан соронзон долгион болж хувирдаг ертөнц аж. Гэхдээ энэ хоёр ертөнц нэг зоосны хоёр тал гэдэг шиг бие биеэ бүтээж бүрэлдүүлж байдаг ертөнц бөлгөө. 

	Хамгийн сонирхолтой нь энэ микро төвшинд нь авч үзмэгц Орчлон тэр чигээрээ хэмжээ хязгааргүй энергийн далай болон ойлгогддогт хамаг нууц нь байгаа юм. Чухам энэхүү гэрэл гэгээ, энергийн далайг бид Мөнх Тэнгэр гэж ойлгож болох юм. 

	Орчлон буюу Мөнх Tэнгэр гэж юу вэ? Миллиард миллиард гэрлийн жилээр хэмжигдэх орон зай, цаг хугацаатай галактикууд, үй түмэн од гаригууд, сар нар гэж бид ойлгодог. Гэрэл нэг жил хүрч явах зайг гэрлийн жил гэнэ. Гэрэл секундэд 300000 км явдaгийг хүн бүхэн мэднэ. Tэгвэл миллиард гэрлийн жил ямархуу орон зай байх нь ойлгомжтой. Энэхүү аварга орон зай, аврагa биетүүдийн тухай яриагаа хойш нь тавиад, тэднийг бидэнд алган дээр мэт үзүүлдэг Микро ертөнцийн тухай яриандаа эргээд оръё. Микро ертөнцийн үйл явц харин эсрэгээрээ 1мм-ийг болон 1 секундийг миллиард хуваасны дайтай орон зай цаг хугацаанд өрнөдөг байна. Өрнөж буйг нь мэдэх ч боломжгүй! Учир нь энд жижиг хэсгүүд хоёр төлөв байдалд тасралтгүй шилжиж байх агаад, зөвхөн хэлбэлзэл, үелзлийг нь тогтоож болох долгион хэлбэрт шилжээд байдаг ажээ. Үүнийг зарим физикчид “ хоосон чанар” гэх бөгөөд Буддизмын хоосон чанартай ижил утгаар ойлгох нь буй. 

	Орчин цагийн шинжлэх ухаан (физикийн) ойлголтоор бол биднийг хүрээлэн буй орчлон атом, атом нь протон, нейтрон, электрон, нейтрино гэх мэт нүдэнд үл үзэгдэж гарт үл баригдах жижиг хэсгүүдээс бүрдэнэ. Одоогийн байдлаар тийм 12 төрлийн эгэл хэсэг байгаа нь мэдэгдээд байна. Протон, нейтронууд нь атомын цөмийг бүрэлдүүлдэг бол, нейтронуудыг кварк гэж нэрлэгдэх эгэл хэсгүүд бүрэлдүүлдэг ажээ. Бүх л орчлон ердөө энэхүү эгэл хэсэг гэж нэрлэгдэх зүйлээс бүтэж, бүрэлддэг аж. Электрон гэж юм байгаа гэдэг нь тодорхой. Учир нь бид төрөл бүрийн цахилгаан хэрэгсэл хэрэглэж байгаа билээ. Эдгээр нь электроны урсгалыг ашиглах зарчим дээр ажилладаг. Бас янз бүрийн гэрэл, тэр дотроо нарны гэрэл бол фотон хэмээх эгэл хэсгийн урсгал. 

	Гэрэлийн квант онол гэж байх бөгөөд энэ нь атомыг бүрэлдүүлэгч жижиг хэсэг буюу гэрлийн долгион гэж чухам юу болохыг тайлбарладаг аж. Квантын төлөв байдалд юмс үзэгдэл долгион байдлаар төсөөлөгдөнө. Энэ долгион нь орчлон даяарыг эзлэн орших аж. Нэг үгээр хэлбэл квантыг эгэл хэсэг гэж ойлгох аваас тэр нь өөр өөр орон зайд нэгэн зэрэг, ижил цаг хугацаанд орших чадвартай юм. Үүнийг толин тусгалтай зүйрлэн төсөөлж болно. Та 100 толийг өөд өөдөөс нь харуулж тавьчхаад дунд нь ороод зогслоо гэж бодъё. Таны дүрс хязгааргүй үргэжлэх мэт болж харагдана. Tэгээд та гараа хөдөлгөвөл таны тэдгээр дүрснүүд яг л ижил цаг хугацаанд ижил хөдөлгөөн хийнэ, бүр ямар ч алдаагүй нэгэн зэрэг хөдөлнө. Хүмүүсийг өөр өөр тасалгаанд оруулчхаад ингэж хөдөлгөнө гэвэл өдий төдий алдаа гаргах нь мэдээж. Өөр орон зай, цаг хугацааны орчинд байгаа квантууд яг л ижил байдгийг физикчид тогтооосон байна. Ийм жижиг хэсгүүд нь бас орон зай харгалзахгүйгээр өөр хоорондоо харилцан үйлчилдэг болохыг тэд туршилтаар тогтоосон байна. Үүнийг квантын орооцолдоо, хутгалдаан, ээдрэх үзэгдэл гэж нэрийджээ. Англи хэлээр энэ нь “quantum entanglement” гэх үзэгдэл юм. 

	Бид бас атом, молекул, электрон гэх мэт эгэл хэсгүүдээс бүрэлддэг билээ. Эдгээр жижиг хэсгүүд ч орчлонгийн энэхүү нийтлэг зүй тогтолд захирагддаг болохыг төсөөлөхөд ядах юмгүй. Атом молекул нь олон сая дахин жижиг гэдгийг бид мэднэ. Тэгвэл тэнд цаг хугацаа бас олон сая дахин хурдан явагдана. 

	Атомыг тойроод электрон гэх жижиг хэсэг байдгийг бид дунд сургуулиасаа мэдэх болсон. Гэхдээ физикчид түүний байрлалыг тогтоох гэж оролдоод өнөөг хүртэл чадаагүй байгаа аж. Харин цэнэгээр нь баримжаалж тодорхой чиглэлд урсгах, зогсоох, хэмжих боломжтой болохыг тогтоосноор өнөөгийн бидний цахилгаан хэрэгслүүд ажиллаж байгаа юм. Бас протон, нейтрон, электроныг хослуулан 100 гаруй бодис-элементийг бүтээгээд байгаа аж. Ертөнц дээрx юм бүхэн зөвхөн энэ гурвын зохистой, давтагдашгүй хослолуудаар бүтэж бүрэлддэг аж. Нэг үгээр хэлбэл протон + нейтрон + электрон = орчлон ертөнц гэсэн томьёо үүсэж байна. 

	Гэрэл гэгээ бол фотон хэмээх эгэл хэсгийн урсгал! Нарны гэрэл бол энэхүү фотоны урсгал. Энэ гэрэл гэгээ бол бидэнд хамгийн их мэдрэгддэг сансрын энерги. Мөнх Тэнгэрийн Xүч!

	Саланги сарнимал, асар өндөр хурдтай протон, нейтрон, электронуудаас бүрдэх энэхүү орчлонгийн юмс үзэгдэл яагаад сарниад, cалаад, уусаад явчихдаггүй тогтвортой, аль нэг хэлбэр дүрсийг олоод байгаад байдаг юм бэ? гэдэг асуулт гарна. Тэгвэл тэдгээр эгэл хэсгийг хооронд тогтвортой барьж байдаг бас нэгэн эгэл хэсэг байдаг бөгөөд түүнийг мезон гэж нэрлээд судалж байгаа аж. Oдоохондоо энэ нь таавар төдий бөгөөд туршилтаар батлагдахаас нааш түүний оршин байгааг баттай хэлэх боломжгүй аж. Ер нь бол цаашид олон олон эгэл хэсгүүдийн тухай ярьж болох болов ч миний энэ ном физикийн сурах бичиг болох, эсвэл квантын онолыг тайлбарлах зорилт тавиагүй тул ингэсхийгээд өндөрлөе. Одоогоор шинжлэх ухаанд баттай нотлогдоод буй 6 эгэл хэсэг, таамнал төдий яваа нийт 12 эгэл хэсэг мэдэгдээд байна. Нийт орчлонгийн хэмжээнд эгэл хэсгүүдийн хооронд гурван их хүч үйлчилж байдаг аж. 

	Тэдгээр нь:

	- Хүчтэй харилцан үйлчлэл: Aтомууд салаад явчихгүй байх нөхцөлийг бүрэлдүүлдэг байна. 

	- Сул харилцан үйлчлэл: Эгэл хэсгүүдийн задралыг нөхцөлдүүлдэг халуун цөмийн урвал. 

	- Цахилгаан соронзон харилцан үйлчлэл: Hарны фотонуудын урсгал, дэлхийн соронзон орон гэх мэт. 

	Эдгээр хүчнүүд дээр дөрөв дэх хүчийг зарим эрдэмтэд нэмж үздэг бөгөөд тэр нь таталцлын харилцан үйлчлэлийн хүч юм. Энэ хүч өнөөгийн байдлаар зөвхөн туршилт, судалгааны шатандаа явж байгаа бөгөөд, харин дээрх гурван хүч нь туршилт ажиглалтаар батлагдсан болой. 

	Харилцан үйлчлэл хэдий чинээ хүчтэй байна, эгэл хэсгүүдийн тэрхүү хүчийг даван туулах чадвар удааширдаг аж. Энэ үед бодис юмсын масс үүснэ. Тэгвэл масс гэдэг бол эгэл хэсгүүд ямар орчинтой, ямар хүчтэй харилцан үйлчилснээс хамааран үүсдэг байна. Эгэл хэсгүүдийн харилцан үйлчлэл, урсгалыг энерги гэж үзвэл, түүнээс хамаарах удаашралыг масс гэж үзэж болох нь ээ. 

	Ийнхүү Эйнштеиний  томьёо бичигдсэн байна. Энерги бол массыг гэрлийн хурдны квадратаар үржүүлсэнтэй тэнцэнэ гэсэн энгийн томьёо. 

	Эдгээр хүчний үйлчлэлийг хэлбэлзэл гэж үздэг. Ер нь эгэл хэсгүүд бол хэлбэлзэл, радио долгионы хэлбэл гэдэг шиг оршиж хөдөлж байдаг гэж үзэж болно. 

	Ийнхүү байгаль, орчлон хэд хэдэн давхаргаас буюу хэмжээснээс бүрддэгийг бид төсөөлөх боломжтой боллоо. Юмс атомоос бүрдэнэ. Атом нь цөмтэй, цөм нь протон, нейтрон, электрон гэсэн эгэл хэсгүүдээс бүрдэнэ. Энэ түвшинд хүрээд орчлонгийн бүх юмс долгион хэлбэрт шилждэг нь мөнх бөгөөд хэмжээ хязгааргүй энергийн далай буюу Мөнх Тэнгэрийг төсөөлөх боломж олгож байгаа юм. Эндээс бид Мөнх Тэнгэр энергийн далай, Мөнх Тэнгэрийн Хүч бол гэрэл гэгээ, энергийн урсгал-хэлбэлзэл юм байна гэсэн дүгнэлтийг хийж болж байна. 

	Одоо бүгдээрээ хүний оюун санаа гэж юу юм? Орчлонгийн бүх юмс харилцан бие биедээ нөлөөлдөг, шилждэг түгээмэл хуультай юм бол бидний оюун санаа орчлонд хэрхэн нөлөөлж байна вэ гэдэг талаар хэдэн үг сольё. Хүний оюун санаа Мөнх Тэнгэртэй хэрхэн холбогдож, харилцан үйлчилж болох вэ гэсэн санаа. Олон хүн чадна гэж хэлэх. Учир нь хүн өөрийн оюун ухааны хүчээр маш их зүйлийг бүтээж, өөрчилж чаддаг. Бид газар дэлхийгээ өөрчилж, заримдаа сүйтгэж, сансарт хиймэл дагуул хөөргөж, сансрын станц ажиллуулж, радио долгион, интернэт, телевиз гэх мэтийг бүтээж хэрэглэж байна. Энэ бүхэн орчин үеийн физикийн квант онол практикгүйгээр үл бүтэх зүйлүүд байсан нь мэдээж. 

	Өнгөрсөн зууны эхэн үед физикчид туршилт хийж байгаад нэгэн нээлт хийжээ. Түүнийгээ тухайн үзэгдлийг нээсэн хүний нэрээр Геизенбергийн квантын тодорхой бусын зарчим гэж нэрлэж. Энэ туршилтын үр дүнд электроны урсгалыг ажиглаж байсан хүн юу бодно, электрон яг тийм шинж тэмдгээр түгээд байсан байна. Өөрөөр хэлбэл ажиглагч электрон жижиг хэсэг байдлаар хэмжих багажид өртөж байгаа гээд харахад жижиг хэсэг-бөөмлөг байдлаар, ажиглахаа болиод, хэсэг хугацааны дараа дахин харахад долгион хэлбэрээр “харагдах”. Энэ үйл явц ажиглагч юу гэж бодож төсөөлнө вэ тэр байдлаар илрээд байж. Энэ юуг харуулж байна гэхээр бидний бодол санаа бодит байдал буюу физик үзэгдэлд нөлөөлөөд байна гэсэн үг. 

	Бидний тархи, зүрх цахилгаан соронзон долгион цацруулдаг, тийм долгионоор ажилладаг болохыг бид мэднэ. Үүнийг эмч бүхэн хэрэглэдэг тархины соронзон бичлэг, зүрхний соронзон шинжилгээ гээд л бидэнд бол хэвийн зүйл, байдаг л зүйлээр баталж болно. Бидний тархинд маш хүчтэй био-химийн урвал явагдаж, бидний тархинаас квантууд долгион хэлбэрээр зүг бүртээ цацарч байдаг аж. Өнөө цагт хүний тархинаас цацарч буй долгионоор компьютер, хиймэл гар хөл, элдэв төрлийн цахилгаан хэрэгслүүдийг удирдах, ажиллуулах боломжтой болсон байна. Хүн нас барахдаа, эсвэл клиник үхэл буюу үхэл амьдралын заагт орох үедээ маш их хий юм үздэг болох нь амьдралд элбэг тохиолдох үзэгдлийн нэг. Тархи бол бидний амьдралын туршид үзэж туулсан бүх мэдрэмж, мэдлэг, туршлага, мэдээллийг нэгд нэгэнгүй тогтоон хадгалж байдаг супер компьютер билээ. Эдгээр нь тархинд квантын хэлбэрт шилжсэн мэдээлэл болон хадгалагдаж байдаг. Нас барах үед тэр бүхнээ Орчлон - Мөнх Тэнгэр рүү гаргах үед тэр бүх хий үзэгдэл гэж нэрлэгдэх кино шиг их мэдээлэл хүнд “үзэгддэг” байна. Чухам энэ үед дээр өгүүлсэн квантын тодорхойгүй зарчим илэрч, материаллаг орчлон ертөнц, оюун санаа ухамсар хоёр харилцан нэгдэж эхэлдэг гэж үзэж болохоор. Tархи ямар нэг материаллаг зүйлийг өөрөөсөө гаргаж байгаа бус тодорхой хэлбэржиж, тогтворжсон цахилгаан цэнэг, цахилгаан соронзон хэлбэрт шилжсэн энергийг цацруулж байгаа юм. Үүнийг л бид сүнс гээд байгаа билээ. Сүнс бол ямагт гэрэл гэгээтэй адилтгагдан ойлгогдож, дүрслэгдэж, төсөөлөгддөгийг бид мэднэ. Ийнхүү бидний амьдралдаа хуримтлуулсан сайн сайхан, муу муухай туршлага бүхэн энергийн хэлбэрийг олж элэнц хуланцын маань сүнс сүүдэр нэгдсэн тэрхүү Мөнх Тэнгэрт эргээд нэгддэг ажээ. Энэ бол шинжлэх ухаанаар, бас олон зуун жилийн турш амьдрал - үхлийн явцаар батлагдсан зүйл болж байна. Юу ч хаашаа ч алга болдоггүй! Tэр бүү хэл бидний тархинд бичигдсэн бүх мэдээлэл энерги хэлбэрээр байж, цаашид хувьсал хөгжлийн шинэ шатанд шилждэг гэж хэлж болно. Энэ ч бас шинжлэх ухааны үндэстэй бөгөөд “Энерги хувирах, хадгалагдах хууль” гэж мөнхийн түгээмэл хуулиар нотлогддог. Энерги-мэдээлэл устаж үгүй болдоггүй, харин нэг хэлбэрээс нөгөөд шилждэг гэж томьёологддог энэ хууль, бид бол энергийн нэг л хэлбэр, бас устаж үгүй болдоггүй цаашид хувьсан хөгждөг гэдгийг харуулдаг хууль юм. Тэр энерги, тэр гэгээн гэрэлт сүнс л энэ орчлонд ирж буцаад байгаа гэлтэй. Бидний сүнс зөвхөн туршлага хуримтлуулах гэж янз бүрийн биеийг олж энэ орчлонд төрдөг гэхэд хилсдэхгүй. Энэ үйл явц бидэнд үхэлгүй мөнх байх оюун санаа сүнсний тухай элдэв бодол эргэцүүллийг төрүүлдэг байна. 

	Энэ бүхнээс харахад бид орчлон ертөнцийн юмсаас тусдаа биш, эгэл хэсэг, атом, электрон түвшиндээ нэгэн их далайн дусал, Мөнх Тэнгэрийн нэгж эд эс болж байгаа юм. Энэ түвшинд бид оюун санаагаараа бодит, материаллаг гэгдэх бодис юмс, үйл явцад ч нөлөөлдөг болох нь дээрх туршилтуудаас харагдаж байна. Бидний бодол, оюун санаанд төсөөлөгдөх боломжтой бүхэн бодит байдал болж хувирах боломжтой. Ийнхүү бид амьд, нэгдмэл, нэгэн бүхэл зүйл болох Мөнх Тэнгэртэй, түүний мөнхийн бүтээлч хүчтэй оюун санаaгаараа нэгдэх боломжтой нэгдмэл оршдог ажээ!

	 

	- Мөнх Тэнгэризм - Монгол Философи

	 

	Хүн төрөлхтөн гурав дахь мянган жилдээ орж байна. Тэдний өмнө өдий төдий асуудал тулгарч байна. Тэдгээрийн дотроос тоймлон тоочвол терроризм, орон нутаг, улс орны чанартай зэвсэгт мөргөлдөөн, экологийн болон байгалийн баялаг, түүхий эд, хоол хүнстэй холбоо бүхий хүндрэл, хар тамхи, корона вирус, их гүрнүүдийн эдийн засгийн болон цахим техник технологи ашигласан дайн дажин гээд хямрал улам гүнзгийрэн хүн төрөлхтнийг цаашид хэрхэн оршин тогтнох тухай бодоход хүргэж байна. 

	Ийм нөхцөлд энэхүү ертөнцөд баримжаалах баримжаа, ертөнцийг үзэх үзэл, нийгэмд болон байгальд эзлэх байр суурь, өөрийн болон бусдын өмнө хүлээх хариуцлагын тухай ойлголт цэгцтэй байх шаардлага юу юунаас илүү чухал болж ирж байна. Аливаа хүний ертөнцийг үзэх үзлийн төлөвшилд философи чухал үүрэг гүйцэтгэдэг билээ. 

	Чухамдаа философи л аливаа нийгмийн оршин тогтнох утга учир, нийтээр дагах мөрдөх үнэт зүйлс, зорилгодоо хүрэх арга хэрэгслийг тодорхойлж өгдөг. 

	Тоталитар дэглэмээс “Ардчилсан” нийгэмд шилжиж байгаа нэрээр Монгол танигдахын аргагүй их өөрчлөгдлөө. 21 дүгээр зуун Монголын хувьд туйлын эгзэгтэй, эмгэнэлтэй байдлаар эхэлж байгааг хэн хүнгүй мэдэж байгаа. 

	Эрүүл саруул экологийн орчин, байгалийн асар их баялгийг хүн ардынхаа эрх ашигт үйлчлүүлэхийн тулд бид нөхцөл байдлыг философийн талаас нь зүйл бүрээр задлан шинжилж байж учраа олох, урагшлах замаа сонгох, төлөвлөх, төвлөрөх шаардлагын өмнө тулгарч ирээд байна. Философи нь нийгмийн ороо бусгаа үед хамгийн их хэрэг болдог эд бөгөөд, аливаа өөрчлөлтийн урьтал нь хүний философи сэтгэлгээний хүчин чадалд байдаг. Өнөөгийн нөхцөл байдал орчин цагийн монгол хүнийг философийн мэдлэгтэй байхыг шаардаж байгаа ба чухам философи сэтгэлгээний соёл нь манай нийгмийн соёлын салшгүй хэсэг болох учиртай. Философи нь байгаль, нийгэм, хүний амьдралын мөн чанарын нууцыг нээн, байгаль болоод нийгэмтэй хэрхэн зохицон амьдрахад хүнийг сургадаг ухаан гэдгийг энд зориуд хэлэх хэрэгтэй гэж бодож байна. 

	Философи бол зүгээр нэг онолын хийсвэр загвар, төсөөлөл төдий зүйл биш, амьд амьдралын ёс жам, ёс суртахууны үзэл баримтлал болж өгдөг билээ. 

	Ертөнцийг үзэх үзэл бол хүний ухамсрын чухал хүчин зүйлийн нэг. Хүн бүрд амьдралынх нь явцад ямар нэг ертөнцийг үзэл үзэл төлөвшдөг ба хүн бүрд энэ нь өвөрмөц, давтагдашгүй байх нь түгээмэл. Гэхдээ аливаа хүн нийгмийн гишүүн. Тэгвэл хүн бүрд байдаг тэрхүү ертөнцийг үзэх үзэлд нийтлэг зүйл байгаа учраас тухай нийгэм оршин тогтож байгаа нь ойлгомжтой. 

	Ер нь ертөнцийг үзэх үзэл гэдэг чухам юу юм бэ? Аль нэг хувь хүн, нийгэм-үндэстний амьдрал, түүхийн туршид ертөнцийг үзэх үзлийнх нь агуулга өөрчлөгдөн хөгжиж үеэс үед дамжиж байдаг уу гэсэн асуулт гарна. Ертөнцийг үзэх үзэл бол юуны өмнө хувь хүн хийгээд аль нэг нийгмийн зүгээс бодит байдлыг хэрхэн ойлгож ухаарч байгаа нь юм. Ингэж ухаарахдаа мэдээж тэрхүү бодит байдлын тухай бодит мэдлэгийг олж авахаас гадна, амьдрал аж байдалдаа тэр мэдлэгийг хэрэглэх, ингэж хэрэглэх явцдаа үнэт зүйлийн баримжаатай болдог байна. Нэг үгээр хэлбэл, “Хүн”, “Ертөнц” хоёрын харилцааг ойлгосон, ухаарсан “тайлбар” байдлаар бүтэж бүрэлддэг байна. 

	Философи бол ерөнхийлөн нэгтгэсэн мэдлэгийн систем юм. Тэр мэдлэг хэдий хэр өргөн цар хүрээг хамарсан байна төдий чинээ тухайн хувь хүн, нийгэм, үндэстэн илүү баталгаа нотолгоотой ертөнцийг үзэх үзэлтэй, тэр нь тогтвортой байна гэсэн үг. Түүнээс гадна ертөнцийг үзэх үзэл нь элдэв мэдлэг мэдээллийн хураангуй биш юм. Хүн, нийгэм, байгаль гурвын харилцан хамаарал, харилцан шүтэлцээний тухай системчлэгдсэн, тухайн түүхэн эрин үед тулгарч байгаа асуудалд хариу өгөх чадвартай мэдлэг юм. 

	Өнөөдөр Монголчууд бид Философийн хувьд ямар байдалтай байна вэ? 

	- Бидэнд Итгэл үнэмшил байна уу? Оюунлаг чанарын чухал салшгүй чанарын нэг хэсэг болох нэгдмэл нэг үндэстэн байлгаж чадах тийм итгэл үнэмшил байна уу? Итгэл үнэмшил нь зөвхөн сэтгэлгээний зүйлд хамаарахгүй. Бас сэтгэлийн хөдөлгөөний хандлагуудыг багтаана. Өөрийн гэсэн амьдралын зарчим, үзэл бодол, үзэл санааны цогц бол итгэл үнэмшил. Тийм юм манай нийгэмд байна уу? 

	- Бидэнд Оюун санааны үнэт зүйлс гэх зүйл байна уу? Хувь хүн, нийгэм хоёрын хооронд зүй зохистой харилцааг барьж байх тийм сайн муу, сайхан муухайн тухай баримжаагаа бид бас аль хэдийн арилжаад идчихсэн. 

	Энэхүү үнэт зүйлийг хүн бүх амьдралынхаа туршид төлөвшүүлж явдаг. Гэтэл өнөөдөр манайд тэгж төлөвших, төлөвшүүлэх нөхцөл байгаа билүү? Байхгүй болсон! Үнэт зүйлийн тухай ойлголт бол мэдлэг биш юм. Мэдлэг бол бодит байдлыг танин мэдсэний үр дүн. Харин янз бүрийн ашиг сонирхол, хэрэгцээ, хүсэл тэмүүллээрээ орчиндоо хандах хандлагыг тухайн нийгэм болоод хүний үнэт чанарын баримжаа гэж хэлж болно. Тэгвэл бид бас л энэ баримжаагаа алдчихаад явж байгаа билээ. 

	- Бидэнд Эрхэм дээд эрмэлзэл гэж байна уу? Эцсийн гэгээн гэрэлт зорилго болсон, хөгжил дэвшлийн чиг баримжаа болсон. Нийгмийн гишүүн бүр тэр л зүгт “Алтан гадас” од мэт харж хандаж, харилцаж, хамтран зүтгэж тэмүүлэх эрхэм дээд үнэт зүйл байна уу? гэж асууж байна! Байхгүй! Бүгд л баяжих, хөлжих, брэндийн бараагаар гангарах дон шүглэснийг эс тооцвол, нийгмээрээ зорьж тэмүүлж, эpхэмлэж байгаа нийтлэг сайхан зорилго зорилт бидэнд алга байна. 

	- Бидэнд яг төрөлхийн, унаган, бидний соёлоос урган гарсан “Шүтлэг бишрэл” гэж байна уу?

	Буддын шашин, түүний хамгийн хоцрогдсон хэлбэр ламын шашныг эс тооцвол бидэнд бас шүтдэг, дээдэлдэг юм гэж байхгүй байна! Үндэсний философи бол тухайн нийгмийн түүхийн туршид хөгжиж, боловсорч, хадгалагдаж, уламжлагдаж ирсэн хэм хэмжээ, хувь хүний хөгжлийн чиг хандлага, ёс суртахууны нормыг багтаасан нийгмийн түгээмэл зарчмууд байдаг. 

	Тэр нь бас л байхгүй байна! 

	- Бидэнд амьдрал, ажил хөдөлмөрийн зарчим гэж байна уу? Олонход маань энэ ч бас байхгүй болсон. Энэ бол тухайн хүний нийгэм болоод байгалийн зүй тогтлыг ойлгосон, өөртөө болон өрөөл бусдад хандах, хариуцлагын зарчим байдаг. Tүүxийн туршид төлөвшиж тогтсон стандартууд дүрэм журам нь байдаг. Нийгмийнхээ шаардлагад нийцүүлэн үйл хэргээ удирдан зохицуулах тийм зарчмууд байдаг. Гэтэл ажиллахгүйгээр орлого олох, албан тушаалтнууд нь улсын сан хөрөнгийг тонон дээрэмдсэн өнөөгийн Монгол улсад ийм зарчимтай хүнийг олох нь хүндхэн зорилтын нэг болж таарна. 

	Энэ бүхэн бол хувь хүний ч, нийгэм үндэстний ч ертөнцийг үзэх үзлийн салшгүй, зайлшгүй бүрэлдэхүүн хэсэг нь болж байдаг. Одоо бид ертөнцийг үзэх үзлээ эргэн босгож ирэх шаардлагатай тулгарч байна. Энэ нь бас мэдлэг, мэдээлэл, үнэн зөв, баталгаа нотолгоотой шинжлэх ухааны үндэстэй байхыг шаардана. Мэдээж хүн бүр шинжлэх ухааны ажилтан биш. Гэхдээ бидэнд бас нөөц боломж бий. Бид амьдрал-практикаасаа энэхүү ертөнцийг үзэх үзлээ ургуулан гаргаж ирж болно. Энэ бол бидний өмнөх үеэс уламжлагдан ирсэн Мөнх Тэнгэрийн тухай ойлголт, үзэл санаа, нийгмийн ухамсрын гүнд урт удаан хугацаанд хадгалагдаж ирсэн амьдралын философи маань юм. Энэ мэдлэг өмнөх үеэс маань ардын аман зохиол, зүйр цэцэн үгс, сургаалт үлгэрүүд, туульс, бөө мөргөлийн ёс, тэдний яруу найрагт байдаг билээ. Мөнх Тэнгэрийн философи-ийг учиргүй онолжуулах, шашинжуулах, улс төржүүлэх, үзэл сурталжуулах шаардлага байхгүй. Энэ бол логик ёсоор хайрцаглаж, системчилж, категориудад хуваах, хуваарилах шаардлагагүй, өдөр тутмын амьдралын философи бөгөөд цаашид энэ янзаараа хөгжин сайжрах боломжтой Монгол түмний хэзээ ч үл шавхагдах соёлын салшгүй хэсэг мөн. 

	Бөө мөргөлийн ёс, практик нь Мөнх Тэнгэрийн философийн хамгийн эхний шат нь байжээ. Монголын үлгэр домгийн ертөнц бөө мөргөлийн ёстой салшгүй холбоотой бөгөөд, байгaлийн их хүчинд шүтэх, түүнийг дээдлэх ёс, ертөнцийг үзэх үзэл, ёс суртахуун тэндээс эх ундаргаа авчээ. Бөө мөргөл зөвхөн Монголд байгаад зогсоогүй дэлхийн өнцөг булан бүрд, янз бүрийн ард түмнүүд туршин сайжруулсаар ирсэн нь энэхүү байгальд шүтэх үзэл, онол, практикийн эхлэлийг тавьсан нь амьдралаар шалгагдсаар, үр дүнгээ өгсөөр ирсний нотолгоо юм. 

	Цаашдаа хүн төрөлхтний хөгжлийн явцад хөдөлмөр, нийгэм, аж ахуй, ажил хэргийн хуваарилалт, хотжилт зэргээс шалтгаалан төрөл бүрийн шашин үүсэн байдаг. Тухайн үед шашин нь бодит байдлыг таних, амьдрал практикт хэрэглэх зонхилох ертөнцийг үзэх үзэл болж байв. Шашин бол маш олон талтай, олон утгатай ертөнцийг үзэх үзэл. Шинжлэх ухаан - технологи хөгжсөн өнөө үед ч шашин нь үй олон хүнийг нэгтгэх, зохион байгуулах хүч болсоор байна. Шашин бол бодит байдлыг оюун санаа- сэтгэл хөдлөлийн замаар таних арга болдгоос гадна, шашны үнэт зүйлс, ёс суртахууны номлол нь нийгмийн болоод хувь хүний эрхэм дээд эрмэлзлийг бүрэлдүүлсээр байна. Шашны номлодог хайр энэрэл, сайн үйл, тэсвэр тэвчээр, хүлцэл уучлал, нинжин сэтгэл, өгөөмөр чанар, үүрэг хариуцлага, шударга ёсны тухай үнэт зүйлс нь өнөөдөр ч олон сая хүний оюуны хэрэгцээг хангасаар байна. 

	Мөнх Тэнгэр үзэл энэхүү шашны шатаа даваад, философи болох замдаа нэгэнт оржээ гэж дүгнэж болно. Философийн ертөнцийг үзэх үзэл нь ертөнцийн ерөнхий зургийг гаргадаг билээ. Тэр нь оршихуй буюу бодит байдлын мөн чанар, хүний амьдрал хоёрын харилцааны тухай тайлбар юм. 

	Мөнх Тэнгэрийн философи бол амьдралын философи юм. Энэ нь амьдралын туршлагыг, шинжлэх ухааны танин мэдэхүйн үр дүнтэй хослуулсан ертөнцийг үзэх үзэл юм. 

	Энэ философи нь танин мэдэхүй, үнэт зүйлс, нийгэм, улс төр, ёс суртахуун, урлагийн талаарх асуултуудад бүрэн дүүрэн хариулт өгч чадна. Хувь хүнээс ертөнцөд хэрхэн хандах, ажил амьдралаа хэрхэн удирдах үндсэн чиг баримжааг бас өгч чадна. Шинжлэх ухаан нь бодит байдлыг салгаж, бодит байдлаас судлаачийг ангид байлгаж авч судалдаг бол, Мөнх Тэнгэрийн философи нь хүн хийгээд бодит байдлыг нэгдмэлээр нь эргэцүүлэх, бясалгах замаар судална. 

	Энэ нь хувь хүн дотоод ертөнцдөө хандах замаар гадаад ертөнцөө таних арга юм. Хүний оюунлаг чанарыг тэлэх, таних, түүний оюунлаг чанарын шалгуур бол философи соёл нь байдаг. Философийн гол судлагдахуун бол Хүн, Байгал хоёр юм. Мөнх Тэнгэрийн философи үүнд доорх байдлаар хариу өгч байгаа билээ. Хүн, байгаль хоёр бол салшгүй, нэгдмэл зүйл. Материализм, идеализм гэж туйлшрах албагүй бөгөөд нэгэнт бүх юмс нэгдмэл учир энэ хоёр чиглэл нь нэг зүйлийн хоёр тал юм гэж үзэж болно. Хүний тухай асуудал бол Мөнх Тэнгэрийн философийн хамгийн чухал асуудал юм. Хүн энэ ертөнцөд мэндэлсэн цагаасаа эхлээд өөрийгөө ертөнцөөс тусгаарлаж ойлгосоор яваад дуусдаг. Tэгвэл хүн, ертөнц хоёр бол нэг, нэгдмэл юм гэдгийг манай философи соёл хэлээд байгаа юм. 

	3. Мөнх Тэнгэризм - Байгал Шүтэхүй

	 

	Аливаа нийгэм байгальгүйгээр оршин тогтнодоггүй. Байгалаас хүн үүссэн нь шинжлэх ухааны үнэн. Байгал бол хүний оршин тогтнох үндэс. Байгал хүн хоёрын ялгаа харилцан үйлчлэл, цаашдын хандлагын тухай асуудал өнөөгийн хүн төрөлхтний хувьд тулгамдсан асуудал болж ирээд байна. Хүн хүний төрхийг олсон цагаасаа л орчин тойрноо танин мэдэх, түүнд эзлэх өөрийн байр суурийг ойлгохыг эрмэлзэж ирсэн билээ. 

	Монголчуудын хувьд байгаль хүн хоёр эсрэг тэсрэг, тусдаа зүйл мэтээр ойлгогдож байсангүй. Харин ч нэгдмэл нэгэн зүйл, хүн байгальгүйгээр оршин тогтнох боломжгүй зүйл хэмээн түүхийн туршид үзэж ирлээ. 

	Харин барууны нийгэмд шинжлэх ухаан технологи хөгжихийн хэрээр байгалийг танин мэдэх, түүнтэй харилцан үйлчлэх далайц нэмэгдэж, Байгал бол хүний хэрэгцээг хангах зорилготойгоор ашиглагдаж байх ёстой зүйл гэсэн хандлага газар авсан байдаг. Монголчууд газар, ус, амьтан, ургамал, хөх тэнгэр, орчлон, Мөнх Тэнгэр бол тэдний амьдралыг тэтгэх эх булаг, эцэг, эхийн адил хайрлаж хамгаалж байвал зохих зүйл хэмээн үзэж ирсэн нь тэдний байгалийн философи байжээ гэж үзэж болно. 

	Монголчуудын хувьд байгаль гэж юу вэ гэвэл энэ нь юуны өмнө Мөнх Тэнгэр - Орчлон, ертөнц, оршин буй бүх зүйл амьтай зүйл гэж ойлгогдоно. Дараа нь өөрсдийн амьдарч буй газар нутаг, монгол байгаль, газар шороо, ус ургамал, мал амьтан орно. Энэ бүхэн нь Монголчуудыг тэжээн тэтгэж буй хоол хүнс, агаар, ахуйн хэрэглээний эх сурвалж нь гарцаагүй мөн. Нийгэм бол байгалийн салшгүй хэсэг, түүнээс хамаарч оршин тогтнох боломжтой зүйл гэдэг нь Монголчуудын байгаль нийгмийг үзэх үзэлд гүн шингээстэй байдаг. 

	Монгол хүн бол байгальгүйгээр оршин тогтнож чадахгүй, байгальтай байнгын харилцаанд байж байсан цагт амьдралын үйл явц нь явагдах боломжтой гэдгээ сайн мэднэ. Хүн байгаль хоёрт нэг л ерөнхий зүй тогтол үйлчилдэг гэдгийг ч бид зуун зууны туршид байгалийн гүнд амьдрах явцдаа ойлгосон билээ. 

	Хэдийгээр ийнхүү хүйн холбоотой орших хэдий ч, хүн байгаль хоёрын хооронд мэдээж ялгаа буй. 

	Байгалийн хүч бол “сохор” хүч, энд сайн муу, сайхан муухай-гийн тухай ярих нь утгагүй. 

	Харин хүн нийгмийн хувьд, хүний аливаа үйлдэл нь тодорхой зорилготой, ухамсартай үйлдэл байдаг учраас нийгмийн хүч, хууль нь байгалийнхаас ялгаатай. 

	Байгалийн зүй тогтол, хууль нь мөнхийн хууль байдаг бол, хүн нийгмийн хууль нь харьцангуй богино настай. Учир нь хүний нийгмийн өөрчлөлт байгалийнхтай харьцуулахад туйлын хурдан явагддаг билээ. 

	Байгалийн хуулийг танин мэдэхэд тийм төвөгтэй биш, харин хүн нийгмийн зүй тогтлыг таних нь нэлээд төвөгтэй. Хүн аливаа амьтан шиг байгальд зохицож амьдарч чадах болов ч тэрээр байгалийг өөрчилж, өөрийн хэрэгцээнд нийцүүлж амьдрах явцдаа түүнд маш хүчтэй нөлөөлж чаддаг. Хүн өөрийн хэрэгцээт зүйлийг олох, байнга өсөн нэмэгдэж буй хэрэгцээгээ хангахын тулд хөдөлмөрийн багаж хэрэгслээ байнга сайжруулсан нь байгальд нөлөөлөх нөлөөллийг улам хүчтэй, өргөн цар хүрээтэй болгосоор байгаа билээ. 

	Хүний зорилготой, зохион байгуулалттай үйл ажиллагаа яваандаа хүнийг байгалийн эсрэг зүйл болгож хувиргасан байна. Амьтан үүр оромжоо засахдаа байгалийн зөнгөөрөө, байгалийн хуульд нийцсэн байдалтай засдаг бол, хүн эхнээсээ төлөвлөж байгаад, ухамсартайгаар байгaлийн юмс үзэгдлийг өөрчилдөг. Хүний өөр нэг том хүчин зүйл бол нийгэм. Нийгмээрээ нийлж байгаад байгалийг өөрчилдөг гэж хэлж болно. Хүн байгалиас гадна нийгэмгүйгээр оршин тогтнож, амьдарч чадахгүй. 

	Өнөөгийн хүн төрөлхтөн байгальтай гурван замаар харилцан үйлчилж байна. 

	1. Байгалийн юмсыг бэлнээр ашиглах,

	2. Үйлдвэр, хөдөө аж ахуйн зорилгоор өөрчилж ашиглах, 

	3. Оюун мандал буюу Ноосфер - хүн, байгаль хоёрыг холбож өгдөг шинэ тогтоц болох техник технологи, нийгмийн улс төр - эдийн засгийн амьдрал, хотжилт гэх мэт өвөрмөц, өөрийн гэсэн байгалиас өөр орчныг бүрэлдүүлэх замаар гэж хэлж болно. 

	Энэ Оюун мандал гэдгийг илүү тодорхой болговол, хүн, түүний хөдөлмөрийн бүх л үр дүн, тээврийн хэрэгсэл, цахилгаан станцууд, соёл амралтын газрууд, тэжээж үржүүлж, өөрчилж, судалж байгаа амьтан, ургамал, хиймэл нуурууд, ус гол, суваг шуудуунууд, хог хаягдал, бохирдсон агаар, радио идэвхт бодисоор хордсон газар шороо, далай тэнгис гээд нэг үгээр хэлбэл хүний үйл ажиллагааны бүхий л үр дүн орж байгаа юм. 

	Хүний үйл ажиллагааны байгаль орчинд үзүүлэх сөрөг нөлөө жил ирэх тусам улам өргөжин тэлсээр хямралын ирмэгт тулж ирчхээд байгаа билээ. 

	Байгал бол хүний бүтээл биш, харин хүнийг бүтээгч, тэжээгч, тэтгэгч амьдралын эх сурвалж. Хүний оршихуй, амьдрал, үйл ажиллагааны зайлшгүй нөхцөл. Дэлхийн гадаргуугийн амьд бүхнийг биосфер гэж үздэг бол хүний бүтээсэн орчныг ноосфер гэдэг. Энэ хоёр өнөөдөр бие биеийнхээ эсрэг болсон нь соёл иргэншлийн гай гамшиг оршино. Байгалд хор хохирол учруулж байгаа нь өөрийнх нь эсрэг чиглэсэнд мухардлын шалтгаан оршиж байгаа юм. 

	Энэ нь байгальд хандах шинэ хандлаг, байгальд хор нөлөөгүй энергийн эх сурвалж, хоол хүнс, хог хаягдлын шийдлүүдийг хүн төрөлхтнөөс шаардаж байна. Үүнийг шийдэхийн тулд хүн төрөлхтөн үйлдвэрлэл, улс төр - эдийн засaг, оюун санааны салбартаа үндсэн өөрчлөлт хийх хэрэгтэй цаг үед тулж ирчхээд байна. Хэрэв ингэж чадахгүй бол хүн төрөлхтний амьдрал байгалийн хуулийн эсрэг болж, өөрөө өөртөө сүйрэл авчрах дээрээ тулаад байгаа юм. 

	Энэ нь зүй зохистой экологийн бодлого явуулахыг орон бүрийн төр засгаас шаардаж байгаа билээ. Үүнд: 

	- Ус, агаар, газрын хөрс, амьтан, ургамлыг хайрлан хамгаалах, 

	- Байгал хамгаалах алба, үйл хэргийг сайжруулан хөгжүүлэх, 

	- Хог хаягдлын зохистой бодлого, хоггүй орчин - байгаль орчныг бохирдуулахгүй байх хог хаягдлын бодлого, 

	- Экологийн боловсрол, хүмүүжилд онцгой анхаарах явдал орж байна. 

	Экологийн боловсрол нь байгалийн мөн чанар, байгалийн хууль, зүй тогтлыг таниулдаг, хүн чухам энэ хуулийн дор амьдрах учиртайг сургадаг хүмүүжлийн цогц бодлого хэрэгтэй байна. Экологийн боловсрол нь экологийн хүмүүжлийг олгодог байх ёстой. Аливаа хүн байгальтай зүй зохистой харилцах, байгальгүйгээр амьдрал байхгүй гэдгийг гүн ухамсарлуулж өгөхөд Экологийн хүмүүжлийн зорилго оршино. Байгал, нийгэм, хүний тухай ул суурьтай гүн ухааны үндэстэй боловсролыг хүн бүрд багаас нь эзэмшүүлсэн цагт, байгаль хүн хоёрын харилцан ашигтай, “хамтын ажиллагаа” явагдах боломжтой. 

	Байгал бол хүний организмын хувьд ч, оюун санааны хувьд ч хөгжин сайжрах үндсэн орчин мөн. Нийгмийн материаллаг баялаг, хоол хүнс, байгальгүйгээр төсөөлөгдөхгүй. Зөвхөн хэрэглээгээр баримжаалсан, ашиг хөөсөн зах зээлийн нийгэмд байгаль хүн хоёр дайсагналын байдалд ороод байна. Энэ нь биднийг, байгальтай харьцах харилцаагаа үндсээр нь өөрчлөхийг шаардаж байна. Энэ харилцааг шийдэх нэрийн дор хүн төрөлхтний тоо толгойг цөөрүүлэх ёстой гэсэн харгис бодлого газар авах боллоо. Энэ нь хүний ухамсартай үйл ажиллагааг үгүйсгэж, байгаль хүн хоёрын хоорондоос ашиг унагах гэсэн нөгөөх л мөнгөний эздийн гамшигт бодлогод сайхан завшаан болж өгч байна. Зөвхөн өөрсдийн ашиг сонирхолд нийцүүлэн байгалийн гамшигт байдлыг хүн төрөлхтний эсрэг чиглүүлж байгаа нь нууц биш юм. Тэгвэл бид энэ бүхний эсрэг өөрсдийн Мөнх Тэнгэрийн философийг сөргүүлэн тавих хэрэгтэй юм. 

	Ердөө ганц л зүйл оршин байдаг гэж хэлж болно. Тэр нь юу вэ гэхлээр Мөнх Тэнгэр. Мөнх Тэнгэр оршин байгааг батлан харуулагч нь байгаль. Ид шидийн зүйл огтоос байхгүй. Монголчууд бол оюунлаг ард түмэн. Гэхдээ тийм ч шашинлаг биш. Орчин үед ялангуяа баруунд хүмүүсийн олонх нь шашнаас бүр залхаж гүйцсэн мэт харагддаг. Учир нь шашин нь Бурхан, ид шидийн зүйлд итгэхийг, тэдгээрт шүтэхийг шаарддаг. Та бид оюунлаг байхын тулд заавал шашин шүтдэг байх албагүй. Тэгэхээр шашинлаг байх, оюунлаг байх хоёр бол хоёр өөр зүйл болж таарч байна. Оюунлаг чанар шинжлэх ухаан дээр тулгуурлаж байх ёстой гэж би боддог. Учир нь шинжлэх ухаан баримт нотолгоо дээр үндэслэж чухам юу оршиж байна вэ гэдэгт хариулдаг бол, оюунлаг чанар нь тухайн тэр бодитой байгаа зүйлс бидний хувьд ямар үүрэг рольтой, ач холбогдолтой вэ гэдэгт хариулт өгнө. Оюунлаг чанар ухамсартай салшгүй холбоотой. Оюунлаг байна, оюун санаагаа тэлэн хөгжүүлнэ гэдэг бол ухамсраа тэлнэ, хөгжүүлнэ гэсэн үг. 

	Мөнх Тэнгэр үзлийн үүднээс оюунлаг чанар гэдэг нь байгальтай харилцах, байгальтай нэгдэх замаар оюун санаагаа тэлэхийг хэлж байгаа билээ. Энэ бол байгалийг гүн гүнзгий мэдрэх, байгальтай бүх талаар нэгдмэл болохоо ухамсарлах оюун санааны төлөв байдал гэж юм. Ийм төлөв байдлыг шашин шүтдэг хүн ч, шинжлэх ухааны хүн ч, ердийн хувь хүн ч мэдэрч чадна. Жишээ нь шөнийн тэнгэрийг харсан ямар ч хүн үл ойлгогдох сэтгэл оюуны хөдөлгөөнд ордог. Энэ бол өнөөх оюунлаг чанарын маань илрэл юм. Бидний оюун санаа тэлж, гайхах, бишрэх тэр агшин бол оюунлаг чанарын маань илрэл!

	Бид байгальтай хэдий хэр ойр дотно байна, төдий хэр амьдралд гүн нэвтэрч, орчлон ертөнцийн нууцад шашинтай, шашингүй, шинжлэх ухaантай ухаангүй нэвтэрч чаддаг байна. Хамгийн гол нь бүх л орчлонтой нэгдмэл болохоо мэдрэх явдал. 

	Мөнх Тэнгэртэй, Байгалтай нэгдэнэ гэж чухам юуг яриад байна вэ? Хувь хүн бол давтагдашгүй бодгаль, бас нийгмийн, орчин нөхцөлийн, сансрын нөлөөнд байдаг “амьтан”. Хувь хүн юуны өмнө өөртэйгөө нэгдэх, нийлэх учиртай. Өрнө, дорнын мэргэд “Өөрийгөө танин мэд” хэмээн эрин дамжуулан захиж иржээ. Энэ бол хүний оюунлаг байхын анхдагч нөхцөл. Орчлон ертөнцийн нууц бидэнд бас байгаа гэдгийг мартаж болохгүй. Тийм учраас бид өөрсдийгөө танин мэдэх явдал бол оюунлаг байхын зайлшгүй үндэс. Бид бас нийгэмтэйгээ нэгдэн нийлж амьдрах учиртай. Оюунлаг чанарын бас нэг шаардлага бол энэ. Ёс зүй, ёс суртахуун энд ямар чухал зүйл болох нь харагдана. Бид нийгмээс гадна амьдрахгүй. Бидэнд хайр энэрэл, халамж анхаарал хэрэгтэй. Бид бас нийгмийн аль нэг бүлэг, гэр бүл, хамт олны дунд тэдэнтэй нэгдэн нийлж, бие биеийнхээ хэрэгцээг хангаж амьдрах явдал бол нийгмийн амьдралын хууль. Энэ бол бас л оюунлаг чанарыг биднээс шаардана. 

	Бид байгаль орчинтойгоо бас нэгдэн нийлж, түүнийг хамгаалж амьдрах учиртай, Энэ ч бас оюунлаг чанарын илрэл. Хүний байгальтай хэрхэн харьцаж, хэрхэн харилцан хамааралтай байгааг судалдаг эко-сэтгэл зүй гэдэг шинжлэх ухаан хүртэл бий болоод удаагүй байна. Байгалд хандах оюунлаг хандлага бидний оюуны амьдралын маш чухал хэсэг байх учиртай. 

	Чухамдаа байгаль л биднийг тэжээж тэтгэж, хооллож хувцаслаж, бүх төрлийн материаллаг зүйлсээр хангадаг билээ. Байгал бидэнд хэрэгтэй болохоос, бид байгальд хэрэггүй. Энэ нь хүн төрөлхтнийг байгальд хүндэтгэлтэй хандаж, байгалийг ариун гэгээн зүйл хэмээн ухамсарлахад хүргэдэг. Бид байгалиар дамжин сансар, орчлонтой нэгдмэл гэдгээ ухамсарлах хэрэгтэй. Бид орчлонд эзлэх өөрийн орон зай, байр суурийг гүн гүнзгий ухамсарлахыг эрмэлздэг. Энэ нь биднийг өөр хоорондоо болон амьд байгальтай харилцаж, ертөнцийн нууцыг гайхан бишрэхэд хүргэдэг. Энэ талаар үй олон сургаал, номлол, шашин, философи янз бүрээр айлдах агаад бид чухам тэр дундаас илүү баримт нотолгоотойд нь анхаарлаа хандуулах ёстой. Зарим нь үнэн зөв, баттай баримттай байдаг бол зарим нь заль мэх, хууран мэхлэлтээр дүүрэн байдаг. Миний хувьд ямар нэгэн хөшөө дурсгал, хүний дүрслэн бодохуйн үр дүн болсон зүйлд мөргөх залбирахыг оюунлаг үйлдэл гэж боддоггүй. Үнэн гэдэг бол бодол санаа, бодит байдал хоёрын хоорондын авцалдаа гэж ойлгодог. Оюунлаг чанар гэдэг бол бодитой зүйлд итгэх, тэр итгэл үнэмшил нь бодитой үр дүн авчирдаг байх ёстой гэж боддог. Баримт нотолгоогүй үзэл номлол, амьдралд ач тусаа өгдөггүй философи бол төөрөгдөл, мухардлыг л авчирна. 

	Мөнх Тэнгэр үзлийг шашин гэж тайлбарласантай олон таарч байв. Миний хувьд энэхүү монгол үзэл санаа нь байгалийн философи байх учиртай гэж боддог. Шашин бол хөгждөггүй, харин философи бол байнга хөгжиж сайжирч, байгалийн шинжлэлийн ололт амжилтуудаар баталгаажиж байдаг билээ. 

	Монголчуудын оюунлаг чанарын тухай энэ философи дөнгөж л төрж байна! Түүний судлах зүйл, арга зүй, зарчим, амьдрал практикт хэрэглэх байдал гээд гүнзгийрүүлэн судлах ажил хойч үеийнхний зорилт болон үлдэж байна. 

	Мөнх Тэнгэризм хэмээх монгол амьдралын философи бүхэл бүтэн урсгал болон гарч ирнэ гэдэгт би огтхон ч эргэлзэхгүй байна. Энэ нь байгаль орчин хийгээд түүний шинжлэх ухааны үндсийг улам гүнзгийрүүлсэн ойлголтуудаар монголчуудын оюун санааг баяжуулах нь дамжиггүй. Энэ бол нийт хүн төрөлхтний амар амгалан амьдрал, байгаль орчноо хамгаалах хайрлахаас эхэлнэ гэдгийг хэлдэг философи байх нь мэдээж. Хүний оюунлаг чанар гэдэгт түүний амьдрал, ухамсар, хүсэл зориг, бодол санаа орно. Энэ бүхэн нь бас Мөнх Tэнгэрийн салшгүй бүрэлдэхүүн хэсэг болж байдаг. Оюун санаа нь ухамсар юм бол ухамсрыг гүнзгийрүүлэн хөгжүүлэх явдал бол оюунлаг чанарын хөгжил болно. Оюун санаа гэдэг бол ухамсар гэдэгтэй ижил утгатай. Оюунлаг чанар гэхлээр ухамсрын тэлсэн, өргөжсөн, гүнзгийрсэн, хөгжсөн, хүчирхэгжсэн төлөв байдал гэж хэлж болно. Зарим хүмүүс - судлаачид оюунлаг чанар гэдгийг “сүнслэг” гэж ойлгож хэрэглэсэн байдаг. “Сүнслэг” гэхлээр ид шидийн, далдын гэсэн утга руу хэлбийгээд явчих тул, оюунлаг гэснээрээ байсан нь дээр юм байна. Энэ нь хүний бие организм, оюун санаа хоёрыг салгаж ойлгон, хэт сүсэг бишрэл, мухар сүсгийн тал руу хазайгаад явчихна. Оюунлаг чанар бол шашинлаг чанартай зүйрлэх, холих аргагүй зүйл. Шашинлаг байдал ягшмал номлол, догматик чaнарыг агуулдаг бол, оюунлаг чaнар нь үүний эсрэг чанар юм. Энэ нь аливаа мэдлэг, шүтлэг, туршлагат оюун санаагаа нээлттэй байлгана гэсэн үг. Оюунлаг чанар нь ухамсраа тэлэх, гүнзгийрүүлэх явдал гэж байгаа. Тэгвэл юуг ухамсарлах, гүнзгий ойлгох хэрэгтэй вэ гэдэг асуулт гарна. Энэ бол бодит байдалтай гүн гүнзгий харилцаанд буйгаа, түүнтэй нягт харилцан холбоотой байгаагаа ухамсарлах явдал. Монголчуудын хувьд тэрхүү бодит байдал гээд байгаа зүйл бол Мөнх Тэнгэр юм. Түүний байгааг ухамсарлуулдаг цорын ганц зүйл бол” Байгал”. Бидний ухамсар бидний сэтгэлийн хөдөлгөөнтэй салшгүй холбоотой. Гайхах, бишрэх, баярлах нь ухамсрын өөрчлөгдсөн төлөв байдлын илрэл. Ухамсрын өөрчлөгдсөн төлөв байдал гэдэг нь бясалгал болон оюунлаг чанараа хөгжүүлэх бусад арга техникийн тусламжтайгаар хэмжээ хязгааргүй бодит байдалтай нэгдмэл болохоо мэдрэхийг хэлж байгаа билээ. 

	Энэ нь бидний оюун санааг тэлж, гүнзгийрүүлж, ухамсрын шинэ шатанд гаргана. Энэ нь бидний оюуны туршлага болон бидэнд урт удаан хугацаагаар үлдэнэ. Ийнхүү бид амьдралд хамгийн чухал зүйл чухам юу вэ гэдгийг ойлгох үүд хаалгыг нээн, бодит байдлын мөн чанарт нэвтэрнэ. Оюунлаг чанарын хувьд эрх мэдэл, эд хөрөнгө, нэр алдар гэдэг нь юу ч биш болж хувирна. Оюунлаг чaнар нь юуны өмнө биднийг эргэн тойрондоо байгаа зүйлст эвдэн сүйтгэх, эдлэх хэрэглэх үүднээс ханддаг явдалд цэг тавихад хүргэнэ. 

	Мөнх Тэнгэрт шүтэж, итгэж, биширдэг хүн байгальтай дайсагнасан харилцаанд байгаад байхгүй гэдэг нь бидний мянга мянган жилийн амьдралын хэвшил, түүхээр нотлогддог. Нэгэнт байгаль бидний хувьд амьдралын хамгийн чухал зүйл юм бол бидний оюунлаг чанар мөн байгальд суурилсан байх ёстой болж байна. 

	Мөнх Тэнгэризм нь байгалийн тухай, түүний үнэлж баршгүй үнэт чанарын тухай оюунлаг чанарын философи болж байна. Мөнх Tэнгэр үзэлтэн нь байгалийг харах, ойлгох илүү өргөн, гүн гүнзгий итгэл үнэмшлийг тээгч байх нь эргэлзээгүй. Тэгвэл ийм итгэл үнэмшилтэй хүнийг хэрхэн яаж бий болгох боломжтой вэ гэсэн асуулт гарна. Юуны өмнө бидний уламжлалт оюуны практик бөө мөргөл, түүний бясалгал, мөргөл мэт хэрэг болно. 

	Энэ бол оюун санаагаа тэлэх олон зуун жилээр шалгагдсан, нүүдэлчин соёл иргэншлийн үндсэн техник байв. Энэ нь амьдралаас тасархай элдэв философийн номлол, сургаал, шашин мэттэй холбоогүй оюуны хүчирхэг техник бөлгөө. 

	Байгал бол ариун дагшин ертөнц. Энэ бол Мөнх Тэнгэрийн илрэл, амьдрал нь юм. Бид байгалийн салшгүй нэг элемент. Байгал бол бидний гэр орон, чанад мөн чанарын эх сурвалж. Чухам ингэж ойлгож, мэдэрч чадсан хүн л Мөнх тэнгэрийн шүтлэгтэн болж чадна. Шүтнэ гэдэг бол шүтэн барилдлагад оршихыг хэлж байгаа юм. 

	Миний хувьд би нэг л өглөө Мөнх Тэнгэрийн итгэлтэн, шүтлэгтэн, философич болчхоод босож ирээгүй билээ. Би баримт нотолгоо, баталгаа эхлээд хайсан. Олон жилийн эрэл хайгyyл, сурах, судлах явцад Мөнх Тэнгэр үзэл бол ертөнцийг үзэх маш зөв үзэл болохыг ойлгож мэдсэн билээ. 

	Энэ мэдлэгээ би та бүхэнтэй хуваалцахыг зорьсон юм. Энэ бол шинжлэх ухааны баримтуудад суурилсан амьдралын философи байж болохыг таньж мэдсэний минь үр дүн. 

	Мөнх Тэнгэр үзэл нь баталгаа нотолгоо дээр үндэслэсэн байх учиртай. Байгалийн бүх л хууль зүй тогтол энэхүү баталгаа нотолгоо болох нь мэдээж. Tийм болохоор ид шидийн тухай ойлголт, яриа энд байж таарахгүй болж таарч байгаа юм. Тэгэхээр бид оюунлаг чанарыг “сүнслэг” гэж ярихаасаа илүүтэйгээр “байгальлаг” гэж ярих нь илүү ойртох мэт. Энэ бол байгалийг шүтэх, байгальтай харьцах гүн ухаан юм. Байгалийг яг байгаагаар нь хүлээж авах явдал бол ерөөсөө амьдралд хандах маш зөв хандлага гэж хэлж болно. Хүн ер нь байгалийн юмсыг ажиглах, судлахдаа тэдгээрийг шүүгээд, шүүмжлээд байдаггүй. Энэ нь биднийг амьдралд бас тэгж хандахад сургадаг гэж хэлж болно. Оюунлаг чанар гэдэг бол тэгэхээр үндсэндээ “байгальлаг” чанар болж байна. Оюуны туршлага байгальтай харьцах явцад л бүрэлдэж төлөвшинө. Байгалиас суралцсан туршлага бол нийгэмд ч хандах хандлага болох нь ойлгомжтой. Энэ нь биднийг бодит байдлыг улам гүнзгий, улам өргөн хүрээтэй ойлгох, тайлбарлах боломжийг олгож байгаа юм. 

	Мөнх Тэнгэр үзэл нь чухамдаа байгаль, яг бидний таван мэдрэхүйд өртөгч ертөнцийн тухай бодол эргэцүүлэл, оюуны практик тул түүнд ид шидийн, бурхан хийгээд буг чөтгөрийн тухай ойлголт томьёололд байх байр байхгүй. Хэрэв та бид ямар нэг философийн урсгал чиглэл барьж байгаа бол түүнийгээ амьдралд турших хэрэгтэй юм. Амьдралд хэрэглэгддэггүй мэдлэг бол мэдлэг биш! Мэдлэг ямагт туршилт, туршлагаар батлагддаг!

	Орчлонгийн гүнд, дотоодод болж байгаа юм бүхэн байгалиар дамжин илэрдэг. Тэдгээрийг байгалиас гадуур тайлбарлах арга байхгүй. Байгалиас ангид өөр бодит байдал, ид шидийн ертөнц гэж байхгүй. Бидний бие организм ч гэсэн байгалийн бүтээл, байгалийн салшгүй хэсэг. Байгалтай хамгийн ойр танин мэдэхүйн арга хэрэгсэл бол шинжлэх ухаан. Шинжлэх ухаанд ид шидийн тухай гэсэн ойлголт байхгүй. Гэхдээ шинжлэх ухааны нэрийг барьж төөрөлдүүлэх явдал байсаар байгааг байнга санаж байх хэрэгтэй!

	Нэгэнт баталгаа нотолгоо дээр үндэслэж байх тул бидний ертөнцийг үзэх үзэл Мөнх Тэнгэризм нь байгалийн тухай философи болж хувирна. Энэ бол бидний байгалийн тухай, түүний мөн чанарын тухай илүү өргөн, гүн гүнзгий эргэцүүлэл, бясалгалууд байх болно. Байгалийн тухай үзэл бодол онолыг зүгээр нэг ярьж тохироод, зохиогоод, хүмүүст тулгаад бүтээчхэж болохгүй нь ойлгомжтой. Энэ бол орчин цагийн Монгол үндэстний шинэ оюунлаг чанарын философи болох учиртай. Мөнх Тэнгэризм нь орчин цагийн шинжлэх ухааны мэдлэг мэдээлэлд тулгуурлаж гэмээ нь цаашид хөгжих боломжтой. Тийм учраас тэр нь шашин байх боломжгүй юм. Yүнийг бас хүний зүгээс байгальтай харьцах сэтгэл зүйн ухаан гэж үзэж болно. Бид байгальтай яаж харьцаж хандаж байна, өөрсдөдөө тэгж хандаж байгаагаас ялгаа байхгүй. Бид байгалийг өөрсдийн бие, сэтгэл, оюуны эрүүл саруул байх хамгийн таатай орчин гэж ойлгох ёстой. Тийм учраас түүнийг хамгаалж байх учиртай. 

	Хэрэв Бурхан гэж байдаг бол тэр нь Мөнх Тэнгэр юм. Мөнх Tэнгэрийн бүтээл бол байгаль. Байгалийн бүтээл бол бид. Тийм учраас хамгийн тэнгэрлэг зүйл бол байгаль. Энэ бол Мөнх Тэнгэрийн Хүч. Мөнх Тэнгэрийн Хүч бол байгалийн хүч юм. Тийм учраас би энэ номдоо “байгаль” гэдэг үгийг том үсгээр бичээд байгаа юм. Бурхан, Орчлон, Мөнх Тэнгэр гэдэг үгнүүд бол нэг зүйлийг нэрлэсэн өөр өөр үгнүүд. Ижил утгатай өөр өөр үг. Бурхан, Орчлон гэдэг ойлголтууд нь Мөнх Тэнгэр үзлийн хувьд нэг л зүйлийг хэлж байгаа билээ. Агуу их бүтээлч, өөрчлөгч, хэмжээ хязгааргүй хүч гэсэн утгаар. 

	Мөнх Тэнгэр бол нэгдмэл орчлон юм. Орчлон бол шашин хийгээд шашинтай төстэй үзэл сурталуудад байдаг Бурхан биш юм. 

	Орчлон, байгаль монголчууд бидний хувьд тэнгэрлэг зүйл болох учраас бид өөрсдийн “Бурханыг” Мөнх Тэнгэр гэж нэрийдсэн гэхэд хилсдэхгүй буй заа. Зүгээр л орчлон гээд хэлчхээгүйн учир үүнд оршино, нөгөө талаас Орчлон гэдэг ойлголт нь орчин цагийн шинжлэх ухаан (космологи, астрономи, сансрын физик г. М.)-уудын ойлголт болон бэхэжсэн байна. 

	Мөнх Тэнгэр, Мөнх Тэнгэризм нь Оюунлаг чанар, оюуны орчлонгийн тухай ойлголт. Бид зөвхөн бодит Орчлонгийн тухай ойлголтоор хязгаарладаггүй, сэтгэл оюуны Орчлонгийн тухай ойлголт энд бaс багтана. Сансар, орчлон, байгаль хэдийгээр бодитой орших авч түүний тухай бидний ухамсар, сэрэл, сэтгэхүй, мэдрэмж тэнгэрлэг гэсэн үгээр илэрхийлэгдэж байгаа юм. Өөрөөр хэлбэл сэтгэлийн ертөнц маань юм. 

	Мөнх Тэнгэрийг Монголчууд Эцэг Тэнгэр, Байгалийг, Ээж Байгал гэдэг билээ. Чухам ингэж ойлгож, хүртэж, мэдэрснээрээ бодит байдлын тухай саланги тусдаа ухамсрыг даван туулж, нэгдмэл нэг ертөнцийн тухай үзэлд хүрсэн байна. 

	Мөнх Tэнгэр бол бидний хувьд бүтээгч эзэн тэнгэр, эцэг маань юм. Байгал бол биднийг тээгч, тэтгэгч ээж маань юм. Байгал бол асар их эрч хүч энергийн орон. Tэр хүч нь хаа сайгүй, юм бүхэнд орчиж, эргэж, хөрвөж байдаг. Бидний ухамсар бол байгаль, Мөнх Tэнгэрийн салшгүй хэсэг, бүрэлдэхүүн. Энэ утгаараа бид Мөнх Tэнгэр хийгээд Байгальтай нэгдмэл, нэгэн цул зүйл болж байгаа юм. Орчлон - Мөнх Tэнгэрийг хэн ч, юу ч бүтээгээгүй. Өөрөө өөртөө оршин тогтнож, өөрөө л хувьсан өөрчлөгдөж байдаг. 

	Мөнх Tэнгэр бол цаг хугацааны хувьд ч, орон зайн хувьд ч цаглашгүй, эхлэл хийгээд төгсгөлгүй. Тийм учраас хэзээ, хаанаас үүдсэн, төрсөн болох нь мэдэгдэхгүй “Бурханы” тухай хүнчилсэн ойлголт нь утгагүй болж байгаа юм. 

	Хүн яагаад Бурхан гэж зүйлд итгэдэг вэ гэвэл, байгаль орчлонг харах мэдрэх явцдаа түүний чанадад хэмжээ хязгааргүй хүчтэй зүйл, хязгааргүй хүч байна гэж мэдэрснээс үүсдэг. Энэ мэдрэмжээ тайлбарлахдаа янз бүрийн соёл иргэншлүүд янз бүрээр тайлбарласан байдаг. Ямар ч шашин шүтлэгтэй хүн бай, тэдний итгэл бишрэл, гайхах, айх нь байгалиас гаралтай гэдгийг л бид сайн мэдэх билээ. 

	Орчлон ертөнц оршин буй цагт бид түүний тэнгэрлэг чанарыг байнга мэдэрч байдаг. Энэхүү тэнгэрлэг мэдрэмж маань бидний Мөнх Тэнгэр үзлийн үндэс нь болж үүрд оршин тогтнох болно. Бид байгалийн тэнгэрлэг чанарыг хэдий чинээ мэдэрнэ төдий чинээ түүнтэй оюунлаг харилцаанд орших болно. 

	Мөнх Tэнгэр үзэл нь биднийг байгаль руу дуудаж байгаа юм. Байгалтай гүн холбоогоо сэргээх арга зам бол байгальд гарах, байгалийн гүнд бясалгал хийх явдал. 

	Бясалгал бол биднийг байгалийн хэм хэмнэлтэй өөрийн бие, сэтгэл, оюуныг нэгтгэх боломжийг олгоно. Хамгийн гол нь аливаа бясалгал биднийг нэгэн бүхэл юмны нэг эд эс, салшгүй нэгэн бүрэлдэхүүн хэсэг гэдгийг мэдрэхэд тусалдаг. Энэ ном бясалгалын тухай ном биш тул энэ сэдвийг энд багтаасангүй. 

	Өндөрлөх үг

	 

	Мөнх Тэнгэризм бол зүгээр нэг ерөнхий ойлголт, үзэл суртал төдий зүйл биш юм. Энэ бас шашин биш, шинжлэх ухаан ч биш, энэ бол амьдралын философи байх учиртай мэдлэг. Энэ бол баталгаа нотолгоо, үндэслэгээ дээр тулгуурласан философийн систем байх учиртай. 

	Мөнх гэдэг нь цаг хугацааны хувьд цаглашгүй, тэнгэр гэдэг нь орон зайн хувьд хязгааргүй гэсэн утгатай. Энэ бол Монголчууд биднийг сэрээх, сэргээх гүн ухаан маань байх учиртай. 

	Энэ номоороо миний хэлэх гэсэн санаа бол байгальд илүү ойр бидний соёл иргэншил үнэнийг олох нээх суурь хөрс нь болж байдаг юм шүү гэдгийг сануулахыг хичээлээ. Хувь хүн бүр, улс үндэстэн бүр өөрийн гэсэн философи- ертөнцийг үзэх үзэлтэй. Монголчууд бидний ертөнцийг үзэх үзэл бол Мөнх Тэнгэризм маань л юм. Энэ бол бидний хөрснөөс гарсан учраас илүү ирээдүйтэй байх болно. Урд өмнө нь бидний барьж байсан ламын шашин, бөө мөргөлийн ёсон одоо нэгэнт үүргээ гүйцэтгээд дуусжээ. Одоо бидэнд оюун санааны маань хэрэгцээг хангаж чадахуйц хуучин мөртөө шинэ философи маань эргэн ирж байна. Энэ философи бол монголчууд бидний амьдралын ухаан, сэтгэл оюуны ертөнц, шашны ойлголтыг нэгтгэсэн философи байх нь дамжиггүй. 

	Мөнх Тэнгэр үзэл байгальтай нэгдмэл орших, түүнээс эрүүл мэнд, эрч хүч, аз жаргалыг хүртэх тухай философи байх нь мэдээж. 

	Энэ бол Монгол Ертөнцийг шинээр бүтээх, хөгжүүлэх философи байгаасай, үеэс үед, үрээс үрд хөгжин сайжирч байх оюун санааны бамбар маань байгаасай гэж хүснэм!

	Амьдрал бол тэр чигээрээ өөрчлөлт, шинэчлэлийн үйл явц юм. Зогсонги хөшингө юм гэж хаа ч байхгүй. Амьдралд тохиолдох хүндрэл бэрхшээл бүхэн өсөх хөгжих, дээшлэх боломжийг олгодог. 

	Өнгөрсөн 300 - 400 жилд бид маш сул дорой үзэл итгэлд хөтлөгдөж ирлээ. Социализм, буддизм, капитализм. Эдгээр үзэл санаа, “итгэл үнэмшил” биднийг ялзран доройтоход хүргэв. Эдгээр нь амьдралыг үгүйсгэгч, монгол хүний оюун санааг бохирдуулсан, хүн чанарыг нь алдагдуулсан үзэл санаа байлаа. Энэхүү үзэл санааны системүүд бидний оюун санааг өвчлүүлсэн гэж хэлж болно. 

	Тиймийн учир бид энэ бүхнээс эрс татгалзаж, эрүүл саруул болох зам бол Мөнх Тэнгэрийн тухай философи маань байх болно. Христосын шашин, Буддизм аль нь ч бидний оюун санааны уг чанарт нийцэхгүйгээс гадна биднийг боол болгон хувиргаж буй итгэл үнэмшил, үзэл суртал билээ. 

	Мөнх Тэнгэр бол бидний “бурхан”, Мөнх Tэнгэрийн Хүч бол бидний дотоод хүч юм. 

	Чухам эндээс бидний ёс суртахууны үндэснүүд урган гарах учиртай. Tэр ёс суртахуун Монголчууд бидний жинхэнэ мөн чанартай уялдсан, уг чанараас маань урган гарсан ёс суртахуун байх болно. 

	Монгол Амьдрал ба Тэнгэрлэг Оршихуй

	 

	Мөнх Тэнгэрийн Хүч хувь хүн, нийгэм, амьтан ургамал, ер нь бүх л амьдралд нөлөөлж хөтөлж байдаг. Амьдрал ямагт хүнд бэрхийг даван туулах явц, орших эс орших, бүтээх эс бүтээхийн завсарт байдаг үйл явц билээ. Нэг нь өсөх төлжих, хөгжих дэвжих, нөгөө нь унах доройтох, устаж үгүй болохуй. 

	Амьдрал тэр чигээрээ энэ хуулийн илрэл. Өөрийгөө даван туулах, эсвэл бахь байдагтаа үлдэх, эсвэл бүр удаанаар устан үгүй болох ийм л “сонголт” аливаа амьд бүхний өмнө тулгардаг. Өсөж дэвжихийн үндэс нь Мөнх Тэнгэрийн Хүчний ивээл. Тэнгэрлэг Хүчинд итгэх, эс итгэх нь тухайн улс үндэстэн, хувь хүний сонголтын асуудал болно. Амьд бүхний хувьслын үндэс нь түүний дотоод дахь бүтээлч чанар нь юм. Амьдралын хөгжил ямагт өөрийгөө даван туулах үйл явц бөгөөд хүн ямагт өөрийн сул дорой байдлыг даван туулах, улам их хүч чадал, бүтээлч чанарын зүг хувьсаж байдаг нэгэн зүйл билээ. Бидний өнөөгийн амьдрал бол бидний хувьслын нэг л шат нь юм. Бид цаашид хэмжээ хязгааргүй хувьсаж, өөрчлөгдөж, хөгжин сайжрах болно. Монголчуудын өнөөгийн амьдрал бол агуу их хөгжил дэвшлийн оршил, эхлэл, гараан дээр байгаа гэж ойлгох хэрэгтэй юм. Би үүнд бүрэн итгэдэг. Энэ итгэл үнэмшил бидний ёс суртахууны үндсэн зарчим байгаасай гэж боддог. Ийм итгэл үнэмшилд хөтлөгдсөн ард түмэн Тэнгэрлэг Хүнийг бүтээх боломжийг өөртөө хадгалж байх нь мэдээж. Энэ бол Монголын Тэнгэрлэг Оршихуй юм. 

	Тэнгэрлэг чанараас өөр ёс суртахууны эрхэм дээд чанар гэж үгүй. Тэнгэрлэг бүхэн хуурамч, худалч, “шударга сайн хүн”-ий дүрд тоглогчдын үнэн нүүр царайг хайр найргүй илчилдэг. 

	Мөнх Тэнгэрийн Хүчинд шүтнэ гэдэг бол Монгол Хүн өөрийн дотоод сул дорой байдлыг даван туулж, Тэнгэрлэг чанартаа шүтэн амьдрахуй юм. Энэ Тэнгэрлэг чанар бол түүний бүтээлч чанар! Бүтээлч чанар ямагт өөрийгөө “эвдэх”, өөр шинэлэг, өөдрөг зүйлд тэмүүлэх тэмүүлэл, түүнийг хэрэгжүүлэх чадвар бөлгөө. Ингэж байж бид хөгжинө, дэвжинэ. Үр хүүхдэдээ бид ийм чанар, ийм итгэл үнэмшил суулгаж байж Монгол оршин тогтнох болно. Монголын ирээдүйд хамгийн хор хөнөөлтэй хүмүүс бол “шударга сайн хүний” дүрд тоглогчид. 

	Бид энэ номоос юу чухам сайн сайхан, юу муу муухайн тухай ойлголттой болсон гэж бодож байна. Xамаг сайн сайхан бүхний эх сурвалж бол Мөнх Тэнгэрийн Хүч байнам. Монголчууд бидний өнгөрсөн дөрвөн зуун жилийн турш алдчихаад өөрөөсөө эрсэн зүйл бол ердөө л энэ! Мөнх Тэнгэрийн Хүчин дор Амьдрахуй! Юу үнэн? Энэ л үнэн! Тийм учраас бид энэ зуунуудад бидэнд хариас суулгасан бүх үнэт зүйлс - ёс суртахууны болон, философи, үзэл суртлын зарчмуудаас эрс татгалзаж, өөрийн унаган итгэл үнэмшилд эргэх хэрэгтэй. Энэ бол Мөнх Тэнгэрийн Философи. Мөнх Тэнгэризм! Энэ бол бидний ген-д дамжин ирсэн философи. Мөнх Tэнгэрийн тухай ойлголт бол Монголчууд бидний хувьд дээд үнэн, амьдралын гүн ухаан. “Шударга сайн хүмүүс”, “шударга сайн нийгэм байгуулна” гэж биднийг олон арван жил төөрөлдүүллээ. Тэр нийгэм буй болсонгүй. Оронд нь бие, сэтгэл, оюун санааг сулруулж сульдуулсан, тав тухтай, цатгалан байдлыг эрхэмлэсэн хэрэглээний нийгэм буй болж хүн ард бүх талаар доройтлоо. Адгийн дунджууд албан тушаал, авлигал хээл хахууль, арчаагүй бэртэгчин ёс суртахууныг дэлгэрүүлэв. Тэдний тогтоосон дэглэмийг бид эвдэх хэрэгтэй. Тэднээс өөр итгэл үнэмшил, Тэнгэрийн ёс суртахуунаа сэргээх хэрэглэх хэрэгтэй! Ингэсэн цагт Монгол газар өөдрөг, тэнгэрлэг, бие, сэтгэл, оюуны өндөр чадвартай иргэдээс бүтсэн бүтээлч нийгэм, нийтийн харилцаа бүрэлдэн тогтоно. Тэр нийгмийн гишүүд гагцxүү Мөнх Тэнгэрт шүтэж, Мөнх Тэнгэрийн Хүчин дор, Байгал Эхээ дээдэлж, Мөнх Тэнгэрийн Бүтээлч хуулиар амьдрах болно. Энэ бол бидний жинхэнэ Монгол Амьдрал - Тэнгэрлэг Оршихуй байх болно!

	 


Энэ номыг бүтээгчийн тухай

	Зоригийн Эрдэнэбат

	Сэтгүүлч, нийтлэлч, зохиолч, орчуулагч, oюун санааны эрх чөлөө, ардчилал, нийгмийн шударга ёсны төлөө идэвхтэй тэмцэгч. 

	1989 оны 12 сараас Монголын Ардчилсан хөдөлгөөнд оролцож, Монголын Ардчилсан Холбооны Ерөнхий Зохицуулах Зөвлөлийн (MoAX-ны ЕЗЗ) гишүүнээр 1990 оны 5 сар хүртэл ардчилал, хүний эрх, эрх чөлөө болон чөлөөт хэвлэлийн төлөө зүтгэж, тэмцэхдээ, "Ардчилал" сонинд ажиллаж, хөдөө орон нутагт томилолтоор явж, захидал харилцааг хариуцаж, ардчилсан хөдөлгөөн, өөрчлөлт шинэчлэлийн талаар олон нийтэд ухуулга, таниулга хийж байв. 

	1990 оны 3 сарын 7 - 9-нд болсон Улс төрийн өлсгөлөнд оролцсон анхны 10 хүний нэг. Үр дүнд нь МАХН-ын Улс Төрийн Товчоо огцроход хүрсэн юм. 

	Нийгмийн шинэ хөдөлгөөний талаар МоАХ-ны зарим нөхдийн барьж байсан бодлого, хандлага, зорилготой зөрчилдсөн тул МоАХ-ны ЕЗЗ-г орхиcoн... 

	1990 оны 6 сараас Монголын Үндэсний Дэвшилийн Намын, "Үндэсний Дэвшил" сонины эрхлэгчийн үүрэг гүйцэтгэж байгаад, 1992 оноос М. Баттөгс, зураач анд Б. Очирхуяг нарын хамт Уран бүтээлийн “Эрэл” нэгдэл болон “Зөгнөл” xэвлэлийн газрыг байгуулж, гадаадын олон тооны видео кино орчуулан хот, хөдөөгийн кино театруудад гаргаx, тухайн үеийн Монголд урьд өмнө уншигчдын хүртээл болж байгаагүй уран зөгнөл, адал явдлын ном, зохиол, тууж, өгүүллэгүүд болон эзотерик шинжлэх ухааны нийтлэлүүдийг орос хэлнээс орчуулж "Уран Зөгнөл - Адал Явдал" сэтгүүлдээ нийтлэхээс гадна, 1993 онд Францийн зохиолч-гүн ухаантан Жан Пол Сартрын “Тошнота” зохиолын сэдвээр Ардын жүжигчин Д. Цэрэндагва, жүжигчин Карма, сэтгүүлч, судлаач Д. Алтангэрэл, зураач, яруу найрагч Б. Сэргэлэн болон MNB-TV -н хэсэг уран бүтээлчдийн хамт “Ихэмсэг Оршихуй” богино хэмжээний кино хийж театруудад үзүүлж байв. 

	Мөнх Тэнгэр үзлийн талаар хэвлүүлсэн анхны ном нь “Мөнх Тэнгэрийн Хүчин дор” нэртэйгээр 1997 онд Монголд хэвлэгдсэн бөгөөд “Мөнх Тэнгэрийн Хүчин дор Амьдармуй”- бол түүний энэ сэдвээр бичсэн хоёр дахь ном юм. 

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

